
قوْشمالار

«شيكايت ائيلر»
آللاهين آديلا باشلايان ديليم

گئچميش زامانلاردان، حيكايت ائيلر

ظاليم‌لر ظوٍلموندن، مظلوم آهيندان

حاقّين درگاهينا، شيكايت ائيلر

گوًر نئجه كوًنده‌لن گليبدير زامان

بوٍلبوللره ديل اوًيره‌دير، ساغ ساغان

اوًزو اَيري گزيب، اَيري دوْلانان

اوًزگه‌ني دوٍز يوْلا، هيدايت ائيلر

درمانسيز دوٍنيانين وار هاراسيندا؟

حكيم‌لر آغلايير، ديل ياراسيندا

آدين اينسان قوْيان خلق آراسيندا

جينايت اوٍستوندن، جينايت ائيلر

ذيكرين سوُالين، روُز محشرين

جاوابين اوْ وئرر، گر دويساق دَرين

حسرتين چكنده آبي كوْثرين

شاهلار شاهي بيزه، عينايت ائيلر
امك بيلمه‌ينه وئرسنده اَمك

سينديرار دوُز قابين توًكوٍلر نمك

يوٍز يالان صوًحبتدن بير دوْغرو دئمك

ائل اوْغلو «آياز»ا كيفايت ائيلر

«ووُر گوٍلوم ـ گوٍلوم»
آي مني آغلادان زامان دوْستو

وئردييين ايلقاردا دوُر گوٍلوم ـ گوٍلوم

عشقين قاپيسيندا بير ساييل كيمي

گل آزجا بوْينونو بوُر گوٍلوم ـ گوٍلوم

عاغيل ياشدا دَييل، باشا باغليدير

نه‌دَنسه اوٍره‌يين داشا باغليدير

كيپرييين اوْخلاري، قاشا باغليدير

هدف توُت سينه‌مه، ووُر گوٍلوم ـ گوٍلوم

ائل اوْغلو «آياز» تك خوُماردير گوًزون

گزير دفترينده هر زامان سوًزون

سنين خيالين‌لا، آلدادير اوًزوٍن

ساليبدير اَلينه چور
 گوٍلوم ـ گوٍلوم

«سوًز يازيق اوْلدو»
بوْش يوْللارا باخيب اينتيظار چكن

سئوگي فراغيندا گوًز يازيق اوْلدو

گوًزله دئديم، ايللر بوْيو گوًزلدي

بير گوٍن‌ده دئسه‌لر دوًز، يازيق اوْلدو

قلبين گئنيش، دوٍنيا سنه داريشدير

شاعير اوْلسان كوٍسنلري باريشدير

رديف قافييه‌ني آزجا قاريشدير

صنعت دوٍنياسيندا سوًز يازيق اوْلدو

ياغماسام‌دا گوُرولداديم، چاغلاديم

نامرد آرخين دهنه‌سيندن باغلادين

«آياز»ام‌سا، بوُلود كيمي آغلاديم

اوْجاق توٍستولدي كوًز يازيق اوْلدو

«ياخيندان باخير»
قاش‌دان اوُزاق گزن، كيپرييه سيرداش

گوًزلريم گوًزوٍنه ياخيندان باخير

اوُلدوزلار سايريشيب، آي اوٍزون گوًرور

گوٍنش تك پارلايير، شيمشك تك چاغير

گوًزل كهليك كيمي نه گوًزل سَكير

گوًروش تارلاسيندا آيريليق اَكير

ايللردير حسرتيم، حسرتين چكير

ايندي صاف اوٍرك‌لر اوْلوبدور پاخير

سن‌سيز دوْلانسام‌دا اوًزگه ديياردا

هله ياشاييرام، بوُ اينتيظاردا

توًكنمز عشقيميز ديل دوْداقلاردا

يالانلار سئل اوْلوب، نه قيٌروْ آخير

يئنه بوْش گوًرونمور تهنه تاباغين

دوٍز دانيشان اَيري قوْيماز پاپاغين

بوُلود تك ساللاما قاشين قاباغين

«آياز» اوْل، باشينا گوًر گوٍنش شاخير؟

«قلبيمين قوْناغي‌نين

قلبيندن گئچنلر»
داغلار سينه‌سينده گزن شاعيرين

دوْلانمير بوْينونا قوْلو داغلارين

اينتيظار يوْللارا باخان گوًزلرين

ساغي منيم اوْلسون، سوْلو داغلارين

موُغان هاراي چكير، ميل هاراي چكير

دردرينه باغلانان ديل هاراي چكير

تيكانلار ايچينده گوٍل هاراي چكير

كوًكوندن قوْرويوب، كوٍلو داغلارين

بيزي آييراندا اوٍره‌يي داشلار

بوُلودلار كيشنه‌دي قارالدي قاشلار

يازي، قيشا دوًندو، ياغدي ياغيشلار

دوًيدو تپه‌سينه دوْلو داغلارين

يا سوُلطان آيازين، يا، خان آيازين

دوٍنيا، ال منيم‌دير، يا خان، آيازين

داها زيروه‌لردن باخان آيازين

دوٍشمور اته‌ييندن يوْلو داغلارين

«باش گوٍلور منه»
بير زامان اوٍزومه دوْداق گوٍلردي

ايندي سيلكه‌له‌نير باش گوٍلور منه

حسرت اوْخو، كامان اوٍستده ياي گزير

كيپريك قان آغلايير، قاش گوٍلور منه

يارا جان دئيه‌نده دئيردي جانا

مهري، ملاحتي گلمزدي سانا

دال گرداندا قيوريم ياتان، يان ـ يانا

پريشان توًكولن، شاش گوٍلور منه

دئديم اوًزگه‌لره قاينامير قانيم

آي منيم ياخينيم روُح و روانيم

ائلدن اوُزاق دوٍشوب آيريلان جانيم

ياناقدان سوٍزولن، ياش گوٍلور منه

عشقي گوٍنش كيمي شاخاندا گوًردوم

«آياز»ي يانديريب، ياخاندا گوًردوم

دوًنوب چيينيم اوٍستده باخاندا گوًردوم

آرخامجا توْولايير، داش گوٍلور منه

«نَر ياواش ـ ياواش»
مئهمان اوْلسان بير باغبانين باغينا

اَيلن گوٍللريندن دَر ياواش ـ ياواش

محبّت آلماسين عشق آغاجيندان

دَريب سينه‌ن اوٍستده، سَر، ياواش ـ ياواش

سن دوْستا يانان اوْل، دوْست سنه يانان
دوْست‌دا صداقتين اوْلماسين دانان

اوُتاناندان اوٍزون اوْلسون، اوُتانان
آلنيندان توًكولسون تَر ياواش ـ ياواش

درد اليندن كدر يئيير دئه گيلن

قلبين منه هر نه دئيير، دئه گيلن

آيدين اوُغرون اوْلسون، خئيير دئه گيلن

چيخسا قاباغينا، شر ياواش ـ ياواش

بالخي‌دان لوًك اوْلماز، لوًكدن آروانا

نه قوْشولدون گوٍلگز گئدن كروانا

«آياز» بنزَر «عباس» كيمي سروانا

مايا يئيين گئدر،    ياواش ـ ياواش

«گوًزونده خوُمار»
خوُمارلانيب خوُمار باخدين اوٍزومه

گوًزلرينده خوُمار اوًزونده خوُمار

خوُمار باخيشلارين خوُمارلانديرير

صوًحبتينده خوُمار، سوًزوٍنده خوُمار

چيرپينان اوٍره‌ييم توْرا باغليدير

هاردا ياشاييرسان اوْرا باغليدير

عشقيميزين ساپي قورا
 باغليدير

كابابيندا خوُمار، كوًزونده خوُمار

ايندي كي درديميز دوٍشوبدور ديله

ياد اوْلما «آياز»ا، گل بيله ـ بيله

گوًزل دانيشيرسان محبّت ايله

باخيشيندا خوُمار، گوًزونده خوُمار

«سوًز باهالاندي»
اوًلوم اوُجوزلانيب، آلانا مينّت

مزار باهالاندي، بئز باهالاندي

نوًوبه‌ني قاتمايين عجله نه‌دير

عوًمور شانسي‌نيزدان تئز باهالاندي

لعل پاسلاندي قيزيل دوٍشدو آياغا

پوُلسوز جاوان ائولنمير آي آغاا

گوٍنو گوٍندن قيمت گلدي آشاغا

اوْغلان اوُجوزلاندي، قيز باهالاندي

خلقه صوًحبت ياپيشاردي بال كيمي
دَره‌رديلر يئتيشمه‌ميش كال كيمي

دوُزسوُزلار دوٍنياني آليب شال كيمي

حوًرمت اوُجوزلاندي دوُز باهالاندي
ازلدن باختيمين آيناسي كاسدي

درديمي سوًيله‌ديم يار قوُلاق اسدي

عشقيمي دوندوروب باغرينا باسدي

منده گئتديم آلام بوز باهالاندي
گوًزلر گوًرمَسه‌ده گوًزون قيمتين

«آياز» اوْل قوْي گيلن اوًزون قيمتين

نادان اوُجوزلاتدي سوًزوٍن قيمتين

عاريف مجليسينده سوًز باهالاندي
«زهرمار!»
سال پَته‌يه بارماغيوين بئشينده

قوْهوما بال يئديرت، يادا زهرمار

يالاياندان سوْنرا دئير آجي‌دير

واي قوُرو شوًهرته، آدا زهرمار

نادان سني ياخسا قور عوضينه

جهنم ياخشيدير، گوْر عوضينه

فرقين قانمايان چور عوضينه

يا بلي دئه‌گيلن، يادا زهرمار

دانيشاندا ياخشي، ياوا عاييب

نه دوْست آراسيندا شاوا قوْيماييب

صوٍلحه راضي‌لاشيب، داوا قوْيماييب

چوْخ يئرده سووو بدور، قادا زهرمار

اوٍزوك گوًزدن دوٍشر، اوْ قاشدان سوْرا

بدن لازيم دئه، باشدان سوْرا

اينصاف‌دير «آياز»دا بوُ ياشدان سوْرا

اوًزگه سوُفراسيندا دادا، زهرمار؟

«اوُتانديم»
غملر يوٍكو اَيَنمزدي بئليمي

اوًز بابامين شله‌سيندن اوُتانديم

باغلاندي بره‌لر بندي گئچنده

ساتقين‌لاري، جله‌سيندن اوُتانديم

ساده‌ليك‌دن، ساغي ساتديم سوْللارا

دوٍز اوًزومو پرچيم ائتديم كوْللارا

چرچي‌لرين من گئتديييم يوْللارا

قوُردوقلاري، تله‌سيندن اوُتانديم

اوْن‌مين دوْلار بير پوُل دَييل، كيريلده

نه سني اوًلدوره، مني ديريلده

گوًزله‌ييب‌سن گوًزله‌گيلن، بير ايلده

هله دئدي، هله‌سيندن اوُتانديم

اوُشاقلاري دوٍزولموشدو يانينا

آري كيمي داراشميشدي جانينا

آرواد دئدي ووُر بَله‌نسين قانينا

الينده‌كي سَله‌سيندن اوُتانديم

دانيشيغي اوٍركلري داغلايير

«آياز»ين سوًزوٍندن، باشين باغلايير

گوًردوم اوْنون اصلي وار كي، آغلايير

خان كرمين، للَه‌سيندن اوُتانديم

«اوًزوٍمون دئييل»
ديرناق آراسينا سالديغيم بئيتي

بيلن‌لر بيلير كي، اوًزومون دَييل

اوًزگه‌لر يازديغين يازيب آديما

اوًزوم‌ده اوْخوسام، اوًزومون دَييل

اوًز سوًزلريم اوًز باشيما غنيم‌دير

اوٍره‌ييمده دَييرمانيم، دَنيم‌دير

كاغاذ اوٍستده توًكولونجه، منيم‌دير

يازيلاندان سوْنرا، اوًزومون دَييل

هر كيم تاپسا دوٍنياسيندا اعتيبار

قوُجاق‌لار دوْلوسو، سالام‌لاريم وار

اوْنا داستان قوْشوب، يازسام كيتابلار

چكديييم زحمت‌لر، اوًزومون دَييل

«آياز» باخسين، گيله‌سيدير گوًزومون

بيردن گوًرسه غلطي وار سوًزومون

هانسي شعريم ياخشي‌ديرسا، اوًزومون

پيس اوْلسا دئيَرم، اوًزومون دَييل

«ياغماساندا گوُرولدا»
موُغان قوْراقليق‌دير اوْد توُتوب يانير

آرانا ياغمادين ياغ ياغيش

سئل اوٍزوندن گوًزللرين بوْيانسين

قاريش‌سين قارالار، آغا ياغ ياغيش

قوْهوم قارداش بير ـ بيرندن چكيلير

محبّتين بينوًوره‌سي سوًكولور

هر واقت گوًردون آغلاماغين توًكولور

بوْستاندا قوْرويان تاغا ياغ ياغيش

گوًر نئجه پاسلانيب صداقت سيمي

گوًزلر قاش آلتيندا ائيله‌مير هيمي

بوُجاق‌دا بوْش قالان نئهرهلر كيمي

توُلوق‌لار حسرتدي ياغا، ياغ ياغيش

ننه‌م آي ننه‌م تك ائلين قايداسين

اوْْخويوب گوًرَردي سوُدون فايداسين

تَپيك ووُُروب جالاياندا بايداسين

قوْيما اينك‌لري ساغا ياغ ياغيش

چوْبانلاري شالاكي
‌يا بوٍروشدون

بوْز سوٍرونون آرخاسينجا سوٍروتدون

ماراق‌لاردا سامان‌لاري چوٍروتدون

سوًكوٍلوب توًكولن كاغا ياغ ياغيش

سن ياغمادين، وطنيمي ترك ائتديم

اهردن سوْووشوب، تبريزه گئتديم

ضارافاتچي اينسانلاردان ائشيتديم

ياغدين كليبرده باغا، ياغ ياغيش

«آياز» باخير بوُلاق‌لاري دوُرولدا

بوُلودلار آلتيندان آزجا قوُرولدا

هئچ اوْلماسا ياغماساندا، گوُرولدا

قوْيما ائل، اوْباني لاغا، ياغ ياغيش

«دوْستلاريم آرخامدان

چكيلنده گل»
جاوانليق‌دا بيزه ساري گلمه‌دين

قامتيم اَييليب بوٍكولنده گل

يوْرولموشام يوْللارينا باخماقدان

گوًزومدن قانلي ياش توًكوٍلنده گل

وارليغين عشقينه اينجي‌لر دوٍزوب

يوْخسوللوق اَليمي اليندن اوٍزوب

قوْهوم‌دا، قارداش‌دا دوْداغين بوٍزوب

دوْستلاريم آرخامدان چكيلنده گل

قلبين قاراديرسا آغ اوْلسون اوٍزون

گل اَيري اوْتوروب، دانيشاق دوٍزون

ساخلاما صاباحا بوُ گوٍنون سوًزون

گوًر اوْلسا دان يئري، سوًكولنده گل

دردينه يئديريب گوًزومون ياغين

سينه‌مه چكديلر آيريليق داغين

بوُلودلار «آياز»ين، كسيب قاباغين

گوٍنش داغلاريندان اَكيلنده گل

«گوٍلومسه‌يير»
جاوانلار گوٍلمه‌سين قوْجالماغيما

اوًتن گوٍنلريمه ايل گوٍلومسه‌يير

هيجران درياسيندا بوْغولان جانيم

ال آتما كوًپويه، نيل گوٍلومسه‌يير

شانسيم كوٍسدو مندن ياتديقجا ياتديم

آيريليق يوْرقانين، باشيمدان آتديم

دوٍمسوك‌له‌ييب ياتان باختي اوْياتديم

دئديم زامان سنه بيل گوٍلومسه‌يير

پئشمان ائديب تَپيك آتما، تانريما

عهدينه وفالي دوٍز ايلقاريما

گوٍلر اوٍزو آغلار باخان ياريما

دئديكجه گوًزلرين سيل، گوٍلومسه‌يير

چوْخ سوًزه باغلانديم سوًز عوضيندن

قوْي دئييم «آياز»ين، اوًز عوضيندن

بوُلود كيمي دوْلان گوًز عوضيندن

دوْداقلار آغلايير، ديل گوٍلومسه‌يير

«باخماسام اوْلمور»
اوْ سينيق قلبيندن بير چيچك دَريب

يارالي كوًنلومه تاخماسام اوْلمور

يايليق آلتدان سن باخيرسان گوًرن يوْخ

آخي من چاراسيز باخماسام اوْلمور

گيزلين‌ده آخيتدين گوًزوم ياشيني

آشكارا گوٍلدوردون، اوًز سيرداشيني

سيراقيبين
 اوٍره‌يينين باشيني

اوْجاق‌سيز يانديريب، ياخماسام اوْلمور

گوًروشونه تله‌سديرديم اوًزوٍمو
داها يوْخدور ائل اوْغلونون دوًزوٍمو

نامرد سيلاح‌دان، كسگين سوًزومو

باغرينين باشينا چاخماسام اوْلمور

«يـاتـاندان اوْلـما»
بصارت گوًزلرين قوْي قالسين آچيق

آخشام‌دان دوًشه‌نيب ياتان اوْلما سن

باغلاييب دستمالا وطن توْرپاغين

ياغي دوٍشمانلارا ساتان اوْلما سن

اوْيان ظاليم‌لري باسگيلن داشا

مئيدانا گزمه‌سين ياراماز پاشا

اينسان ياشا ـ آزاد ياشا ـ آز ياشا

اوًز دوْغما يوٍردونو آتاندان اوْلما سن

حسرت اوًلكه‌سينه اوُزاق‌ديرسا يوْل

يوْللار كدريني ائيله‌مه‌سين بوْل

«آياز» كيمي بوُلودلاردان اوُزاق اوْل

خلقين آراسيني قاتان اوْلما سن

«واي قوْجالميشام»
اوًزون جاوان بيلن آي قوْجا دوٍنيا

من‌ده سنين كيمي داي قوْجالميشام

اوُلدوزلار گوًرونمور اوْن‌دوًرد گئجه‌ليك

هئچ باخمير اوٍزومه، آي قوْجالميشام

قيش‌دا قلم گوًتور ياز، باهار گلير

بوٍلبوللر سينه‌سين ياز، باهار گلير

خزانسيز آلداتما، ياز باهار گلير

پاييز يئتيشمه‌ميش، ياي قوْجالميشام

ايسته‌ديم باختيمين آيناسين آچيم

گوًردوم توًكولوبدو، آغارميش ساچيم

قيچلاريم توُتمادي اليندن قاچيم

ووُردوم ديزلريمه واي، قوْجالميشام

اينسانلار يئيه‌نده اينسانين اَتين

نه گلر «آياز»ا، داي بوُندان چتين

چوْخ چكميشم گئدنلرين حسرتين

آخير گوًزلريمدن چاي قوْجالميشام

«يار بوُلانديرير»
گوًزلريمين ياشين باغريمين قانين

گوًيلومون بوُلاغين يار بوُلانديرير

جهنّم تانرينين جان منيم اوْلسا

كوًكسومون آتشين نار بوُلانديرير

چرخي فلك نه تيكانلي كوٍل ساليب

گوًي‌دن آيريليغي بيزه بوْل ساليب

محبّت‌دير آراميزدا يوْل ساليب

ويجداني غئيرتي عار بوُلانديرير

گوًزللر ايچينده سئوگيلي جانان

درديندن من ايديم اوْد توُتوب يانان

گوًردوم كي نادان‌سان آي ايندي قانان

عشقيميزين گوًلون، قار بوُلانديرير

دئديلر ائل اوْغلو چوْخوندان باش‌دي

عاغلينا باتمادي يار قوْيدو قاشدي

گئديب اوٍرك سيرّين يادلارا آشدي

«آياز»ا حوًرمتي وار بوُلانديرير

«زامان داريخير»
تاقجالاردا توْز بوٍرويَن دفتريم

سن‌ده داريخماسان، زامان داريخير

اوُشاق كيمي اوٍركله‌نيب اوٍستومه

آغلايان قلميم، يامان داريخير

نه زيندان چكيرسن زيندان ايچينده

سن تاخجادا دوْستاق، من‌ده غمينده

اوْيان دوٍشمانيميز ياتيب كمينده

اوْخ يايا سوًيكه‌نيب، كامان داريخير

آغ كاغيذ اوٍستونده يازيليب قارا

گيزلين سوًزلريمي سالدين آشكارا

ائل اوْغلو «آياز»ي چكسه‌لر دارا

بوُلوددان ايسته‌مه آمان، داريخير

نه فايداسي وار

اينسان گرك سوٍرفا سريب آد آچا

حوًرمت‌سيز قوْناغين نه فايداسي وار

قوْهوم‌دان قارداش‌دان آرالي گزيب

ائل‌سيز ياشاماغين، نه فايداسي وار

اوُچولموش بير قلبي گله‌سن هوًرك

محبّت اوًنونده صداقت گوًرك

صيداقت ايلن وئرمه‌سن بير تيكه چوًرك

ائله قاش قاباغين، نه فايداسي وار

ائل اوْغلو «آياز»ين وارسا چيخاري

اَزل گوٍندن يوْخ شانسي‌نين بوُخاري

آغ اوْتاق‌دا بوْيو بيزدن يوُخاري

بوْش تَهنه تاباغين، نه فايداسي وار

«آتامين ساققالين

آغ گوًرور گوًزوم»
ياشيل اوُرمانلاري خزان ووُرسادا

حياتين باغچاسين، باغ گوًرور گوًزوم

اوُنودولماز آدين اوُلو شوًهرتين

داغلارداندا اوُجا، داغ گوًرور گوًزوم

اَيمزدي سوُلطانا، اَيمزدي شاها

دوٍنيا قوْجالديقجا قوْجالير داها

مين‌لر كره شوٍكر اوْلسون آللاها

هله اوًلمه‌ييبدير، ساغ گوًرور گوًزوم

زامان دردسيزلري ساليبدي درده

«آياز» دَك عاغليم‌دا، هوُشوم‌دا سرده

بوُلودلار چكيبدي گوًزومه پرده

آتامين ساققالين، آغ گوًرور گوًزوم
«دوٍز گلر ـ گلر»
كيمي‌نين اوّلي، كيمي‌نين سوْنو

آللاهدان ايشلري دوٍز گلر ـ گلر

جيب‌لري دوْلدوقجا، آچيلار دوْنو

اللي‌دن ياپيشسا، يوٍز گلر ـ گلر

آدام وار كي ياشاسادا يوٍز ياشين

دوٍنيا تلاشيندا آغاردار باشين

وارلاناندا آتسا قوْهوم قارداشين

اوًلسه مجليسينه، اوًزگه‌لر گلر

آياق‌دا دوُرانلار چيخسادا باشا

دوٍشمان يارانماييب قارداش ـ قارداشا

دوْست اوْدور كي دوْست دردينه تابلاشا

دوْستلوق آراسيندا سوًز گلر ـ گلر

قارا پوُللار قالاقلانسين، داغ اوْلسون

بيزه يئتيشمه‌دين، اوٍزون آغ اوْلسون

«آياز»ا دئييرلر جانين ساغ اوْلسون

ثروت ال چيركي‌دير، دوًز گلر ـ گلر

«توُلوق دئيرلر»
اوْغلان يئكه‌ليين قيز يئكه‌لنده

حددينه يئتيشسه بوُلوق دئيه‌رلر

نئهره كيمي ييرقالانان دوًش‌لره

بيزيم اوْرالاردا، توُلوق دئيه‌رلر

ياز اوْلانا گوٍنش اوْلا، ها ياغا

چوْبان آغيز سوٍدون قوْيوندان ساغا

ال دَيمه‌ميش اوُچوخلويان دوْداغا

سوُلوغا بنزه‌يير، سوُلوق دئيه‌رلر

«آياز» دئيير قوُرد چكيليب قيراغا

چاققال وار كي، گوًدن ييرتير آي آغا

جينه پاپاق تيكن زيرنگ اوُشاغا

نه يامان شوُلوق‌دور، شوُلوق دئيه‌رلر

«وارام يار»
حاييف من چوْخ دئديم سن آز ائشيتدين

هارا گئديم واردي منيم هارام يار

ال ووُرما دئشيلر سينه‌مين دردي

گوًندر طبيب قوْي باغلاسين يارام يار

آل ياشيل چيچك‌دن دَرنلر هاني

دَريب يايليق اوٍسته سرَنلر هاني

اوًز سيرّين اوًزگه‌يه وئره‌نلر هاني

هئچ اوْلمادي اوْنلار ايلن آدام يار

كار اوْلدو قوُلاق‌لار شيرين ديللر لال

واقتيندا يئتيشر حئيوا اوْلسا كال

گوٍنش قاباق لاله ياناق باشدا شال

دينله مني اوًلمه‌ميشم وارام يار

ائل اوْغلو «آياز»ام ائل نه‌يه لازيم

بوٍكولسه قامتيم بئل نه‌يه لازيم

داها گوًزدن آخان سئل نهيه لازيم

بوُندان باشقا يوْخدور منيم چارام يار

«آي اوُستا»
بير نادانين ديل بيلمزين ايلندن

دَيدي اوٍره‌ييمه يارا آي اوُستا

سن يارالي من‌ده سندن يارالي

تاپيلمير دردلره چارا آي اوُستا

آچيقلاييب دئيه‌نميرم چوْخونو

مرد اوْلانا نامرد سوًزو توْخونو

بير گوٍن اوٍستوموزده ياسين اوْخونو

آغلاردا گئيينر قارا آي اوُستا

ائل اوْغلو «آياز» تك درده گيريفتار

ائلدن آيري سالدي بيزي روزيگار

قضاوت ائيله‌سه حق كيرديگار

شفا تاپان يانماز نارا آي اوُستا

«منيم گوٍلوم»
يوْلوندا چوْخ چكديم جفالار سنين

بوُ كوًورك كوًنلومو آل منيم گوٍلوم

ايللر بوْيو حسرتينده ياشاديم

عاشيغين قايدينا قال منيم گوٍلوم

عشق بير دريادير، كوًنلوموز آدا

غوّاص تاپيلمادي يئته فريادا

آرزوُ قالدي چاتانماديق موُرادا

گوًرونور ساچلاريم منيم گوٍلوم

كوٍردلر ياپلاغيندا، شئيور
 داغيندا

سوًنمه‌ين قوُر اوْلدون جان اوْجاغيمدا

بوُلبولون ناله‌سي گوٍل بوُداغيندا

كوًكسومده يئر ساليب خال منيم گوٍلوم

اصلين اوْلسا اوْندا كرم كاني‌سان

اوًز يوُردومون سوُلطاني‌سان ـ خاني‌سان

دوٍنيا ساياق اوْلدون منه فاني‌سان

اليف قديم اوْلور، دال منيم گوٍلوم

پيلته نئجه قوُورولوبدور ياغيندا

پروانه تك يانيم شام سوْراغيندا

«ائل اوْغلو» آياز ائل قاباغيندا

آچدير فالچيلاردان فال منيم گوٍلوم

«همشهري»
دئديم همشهريم‌سن، قلبينه دَيديم

سني چوْخ كدرلي سانديم همشهري

ساتمارام ديليمي، اوْلسام‌دا ديليم

غميم همشهري، آنديم همشهري

اوًزو گوٍلونج اوْلان، گوٍلرمي مرده

ياخين دوْست‌دان، اوُزاغيم‌سان بير پرده

گوًزوم چوْخ آختاردي خئييرده، شرده

گلمه‌دين آليشيب يانديم همشهري

حيله‌گرليك نه توًكولور گوًزوندن

بوْش دانيشما خوْشوم گلمير سوًزوندن

پوُللانيب‌سان، سن چيخاندا اوًزوندن

من‌ده اوًزلويومو دانديم، همشهري

اوْلماز اينسانلار واردان عمو اوْغلو

دَم ووُرما غئيرتدن عاردان، عمو اوْغلو

اوْلوبسان «آياز»ا، هاردان عمو اوْغلو

درديني آنلادين، قانديم همشهري

«گلين‌ده آغلادي

بَي‌ده آغلادي»
«طارم
» ماحاليندا (قار قوُلو چم) ده

گلين‌ده آغلادي، بَي‌ده آغلادي

توْي گوٍنو بَي گوٍلسه گلين‌ده گوٍلر

گلين‌ده آغلادي، بَي‌ده آغلادي

بَي ماشيني مزارليغا يئته‌نده

من ائله بيلديم كي، قاريشدي دَنده

حاديثه اوٍز وئريب، هاي گئتدي كنده

گلين‌ده آغلادي، بَي‌ده آغلادي

كيمين محبتدن وار نيشاناسي

ايلك آنا قوْينودور، مكتب‌خاناسي

دئمك، اوًلموشوموش بَيين آناسي

گلين‌ده آغلادي، بَي‌ده آغلادي

شوًهره‌تي جعفري، ايسلام‌دير آدي

يامان آغلاديردي قوْهومو يادي

آناسيز بير بَيين، غمگين ائولادي

گلين‌ده آغلادي، بَي‌ده آغلادي

ارسلان‌دا سوًزون دئسين، موٍختصر

چاغلاماسا اوٍره‌ييني، درد كَسر

«آياز»دا سوًز وئريب، ياراتسين اثر

گلين‌ده آغلادي، بَي‌ده آغلادي

«عار ائيله‌مه‌سين»
آتادان چوْخ زحمت چكن آنالار

دوٍنياني باشينا دار ائيله‌مه‌سين

مين نازيلا بوْيوتدويو ائولادين

آغارديب تئللرين، قار ائيله‌مه‌سين

قددين اَييب قامتينده ائتسه دال

واقتيندا يئتيشر حئيوا اوْلسا كال

سالير سالسين اوًز ائوينه قالما قال

خلقين باش قوُلاغين، كار ائيله‌مه‌سين

آغ اوْلسون گوٍنلري كئچسه‌ده قارا

بيرده يارا اوٍستدن، ووُرماسين يارا

«عباس» كيمي سوًزون دئسين آشكارا

ائل اوْغلو «آياز»دان، عار ائيله‌مه‌سين

«يئتيم قاليب»
آدي اوًلمز اوْلان، دده قوُرقودون

نه‌دن ياراتديغي ساز يئتيم قاليب

قافييه‌سي اوْيغون اوْلان، سازيلان

اوُزانلار ديلينده سوًز يئتيم قاليب

آياغيندان باداقلانان سوٍنبوللر

گوٍنش گوًرمه‌يينجه، آچيلماز گوٍللر

سئرچه‌لره قوُلاق آسير بوُلبوللر

باهار يئتيم قاليب، ياز يئتيم قاليب

دوْست ـ دوْستون اليندن باده ايچردي

يار ـ يارين يوْلوندا جاندان گئچردي

هر كس اوًز بابيني سئويب سئچردي

عيشوه يئتيم قاليب، نازه يئتيم قاليب

اوْوچوسو بره‌لي جئيرانلي چوًللر

عشقين يئل آپاريب، ساراسين سئللر

ايندي بوْش گوًرونور سوْناسي گوًللر

آغلايا ـ آغلايا، قاز يئتيم قاليب

هر كيمه ياخشي‌ليق ائتسه‌ده، ولي

سوًزونون دوٍزو وار، دوُزسوزدو الي

«آياز» دئيير من اوْلموشام، دده‌لي

آمّا منيم دده‌م، آز يئتيم قاليب

«باباك قالاسي»
قوْجامان داغلاري هله‌ده يازدي

ايللردي اوٍستوندن ياي گليب گئديب

بابكين قالاسي تاريخ بوْيونجا

هفته‌لر سوْووشوب، آي گليب گئديب

وطنين يوْلوندا گئچيپدي جاندان

قوْرخوسو اوْلمادي معتصم خاندان

نباتي يازديغي سوُسوز موُغاندان

ساراني آپاران، چاي گليب گئديب

سوْنسوز دوٍنيا كيمي درده سالماييب

شاه‌لارين باشيندان تاجين آلماييب

كوًچون چاتيب ايسكندره قالماييب

مين‌لر سليمانا، تاي گليب گئديب

زامانا چكديكجه زامانين نازين

چوْخلارين اپاردي ساخلادي آزين

هله‌ليك ياشايان، يازيق «آياز»ين

نئچه يوْل اوٍستونه، هاي گليب گئديب

«باخيش‌لارين ده‌ييشيك»
آرزيلي ياشيميز يئتير قيرخ بئشه

اللي‌ني اوًتسه‌ده، يوٍزه دَيمه‌سين

گوًيلومون همدمي اينجه‌دن اينجه

قلبيمي سينديريب، سوًزه دَيمه‌سين

آراز كيمي آخيش‌لارين ده‌ييشيك

اوًزون گوًزل، باخيش‌لارين ده‌ييشيك

صنعت‌كارسان، ناخيش‌لارين ده‌ييشيك

ائله ناخيش ووُر كي، گوًزه دَيمه‌سين

آچما گئچن گوٍنون سوًزون صوًحبتين

قوْي پاك اوْلسون ائل ايچينده حوًرمتين

حسرت شيشينده‌كي يار محبّتين

«آياز»دان اوُزاق توُت، كوًزه دَيمه‌سين

«سازين اوْلمالي»
پاي بوًلنده پوٍشكون اوْلسا عاشيق‌ليق

صوًحبتين اوْلمالي، سازين اوْلمالي

دئميرم كي اينسان بيلر هر زادي

چوْخ سوًزده بيلمه‌سن، آزين اوْلمالي

ياخشي يازيب زَبرينده زئرينده

«هئر» اوْلسا قافيه گتير «پئر»ينده

شعري صاف دئسنده يئر به يئرينده

قلبه ياتان، خوْش آوازين اوْلمالي

آلقيش‌دا دئسه‌لر يوٍز اوًيرنمه‌يه

قوْي عادت ائيله‌سين اوٍز اوًيرنمه‌يه

سوًزو تحويل آليب، دوٍز اوًيرنمه‌يه

موٍختصر اوْخومان، يازين اوْلمالي

گاهدان دانيشديريب طبعين قازيريق

ديليندن چيخاني فوْري يازيريق

جنّت كيمي حاضيرينا ناظيريق

جهنّمده جان «آياز»ين اوْلمالي

«گيزله‌نر»
قانوُن بوُدور، بيلمه‌سنده قايداني

اوْبا، ائلين آرخاسيندا گيزله‌نر

دالغالانميش چاي اوْلساندا، نه فايدا

دالغا، سئلين آرخاسيندا گيزله‌نر

گَل منه بوْزارتما، ياشيل گوٍنو

آشكار دئه دالداداكي سوًزونو

چوْخدا اَسيب جوْشوب، اوًيمه اوًزونو

طوُفان، يئلين آرخاسيندا گيزله‌نر

محبّتين تيكانلي‌دير، شللي‌دير

بوٍتون دانيشديغين، قره وَللي‌دير

يئريشيندن دوُروشوندان بَللي‌دير

يالان، فعلين آرخاسيندا گيزله‌نر

بوُ دوٍنيادا بير يالانچي، هايين وار

قيسمت اوْلسا، بئش آرشين آغ پايين وار
كيم آجدير كي، چوًره‌يين وار چايين وار

ميخك، هئلين آرخاسيندا گيزله‌نر

سنين‌ده آغارير كيپرييين قاشين

عوًمور بللي دَييل، گيزلتمه ياشين

منده بدتر توٍك ساخلامير داز باشين

داراق، تئلين آرخاسيندا گيزله‌نر

«آياز» سوًزون قاراليديرع آغلي‌دير

خلقه ياوانديرسا، بيزه ياغلي‌دير

گوٍونمه ائلينه، ترسه باغلي‌دير

كمر بئلين، آرخاسيندا گيزله‌نر

«ساري كيمي‌سن»
گوًزگوده گوًزل‌سن، بير باخ اوًزونه

حيات باغچاسي‌نين ناري كيمي‌سن

اوْيما گوْزللره دئيرلر ساري

چوْخ ساري دَييل‌سن، ساري كيمي‌سن

ج ـ داها جاوانليغي وئريب‌سن بادا

عوًمور يوْللاريندا ياري كيمي‌سن

پاييز فصلي ياز يئتيشمز ايمدادا

قيشين شاختاسي‌نين، باري كيمي‌سن

قلبيمي قلبينده سانيب اوٍره‌ييم

يادلاري يئريندن دانيب اوٍره‌يين

حسرتدن قاراليب يانيب اوٍره‌ييم

سن‌ده ساوالانين، قاري كيمي‌سن

ج ـ هيجران قلمينه آليرسان مني

عشقين نظريندن ساليرسان مني

بعضاﱠ شعرلرينده، چاليرسان مني

گاهدان سيزيلدايان، آري كيمي‌سن

غئيرت‌سيز دوٍنيانين، عارسيز دوٍنيانين

سيرداش‌سيز دوٍنيانين، يارسيز دوٍنيانين

«آياز» دئيير اعتيبارسيز دوٍنيانين

ثروتي ـ دوًولتي، واري كيمي‌سن

ج ـ بيليرم «آياز»سان، آل وئره چارپان

اوْلماز سنين كيمي، ياراسين قارپان

الينده قالمادي بير اوْووُج آرپان

توْرپاغا سَپيلن، داري كيمي‌سن

«يار هاراي، هاراي»
حكيم اوْل درديمه طبابت ائيله

يارالي باغريمي يار، هاراي ـ هاراي

للَه‌سيندن آيري دوٍشن كرم‌ام

اصلي‌يه بنزه‌رين وار، هاراي هاراي

قره‌مليك كوًچون چاتدي يوٍرودو

من يازيغي آرخاسينجا، سوٍرودو

ارضروم گديگين دوٍمان بوُرودو

باغلادي يوْللاري قار، هاراي هاراي

موٍسلمانام ائرمني‌لر باغيندا

يوْلدوردوم ديشلري يار قوْجاغينا

ترلان تك قالميشام حسرت داغيندا

يوُردوم‌دا دوْلانيرسار، هاراي هاراي!

آياز فتح ائيله‌دي عشقين قالاسين

كرم اهلي يئرده قوْيماز نالاسين

يانديرديلار زياد خانين بالاسين

سالديلار گئجه‌يه جار، هاراي هاراي

«بوُ شعره رضا عالي «ساياچي» بئله جاواب يازير»

«هاي ـ هاراي ـ هاراي»
تاپيلسا بير حكيم منده دردلي‌يم

قان آخير باغريمدان آي هاراي ـ هاراي

منيم‌ده للَه‌مي اوْوقان آپاردي

كرم‌ام درديمي ساي هاراي ـ هاراي

قدديمي زامانا اَيدي نه اَيدي

بئله دوْستلاردانسا دوٍشمانلار يئيدي

هاميسي دوٍشمنليك پالتارين گئيدي

كسديلر يوْلومو داي هاراي ـ هاراي

هارا ال اوُزالتديم وايا توُش اوْلدوم

عاغيل‌لي كسه يوْخ گايا توُش اوْلدوم

دايلاغا توْخوندوم دايا توُش اوْلدوم

گئجه‌مدن ايتيب‌دير آي هاراي ـ هاراي

ائل اوْغلو سنده‌نده چيخمادي چوًرك

«رضا»نين دئدييين آل گتير گوًرك

بيليرسن سوًزونه باغليدير اوٍرك

آلماسان سالارام هاي هاراي ـ هاراي
«نوُقطه‌سيز»
گل گوٍلوم، گوٍللر گوٍلور، گوٍل، گو‌للره

گوٍل دَرر، گوٍللر وئرَر، گوٍل، گوٍللره

گوٍللره، گوٍل دردي گوٍل‌دور، گلسه‌ده

گوٍل گوٍلر، گوٍللر گوٍلر، گوٍل، گوٍللره

گوٍل اوْدور كي، گوٍللره، گوٍل گوًرسه‌ده

گوٍل گوٍله، گوٍللر گوٍله، گوٍل گوًرسه‌ده

گوٍل هله، گوٍللر گوٍلور، گوٍل گوًرسه‌ده

گوٍل گوٍلر، گوٍل طالعي، گوٍل گوٍللره

گوٍل گوٍل اوْلسا، گوٍللري، گوٍللر دره‌ر

گوٍل گوٍله، كوًلگه سالار، گوٍللر سره‌ر

دردي وار، گوٍل گلمسه، دردلر مه‌لر

«آياز»ا گوٍلمه‌ گوٍلوم، گوٍل، گوٍللره
«سازي ده‌ييشدير»
سن وطن بوٍلبولو ائل آشيغي‌سان

ديليم توُتمور دئيَم يازي ده‌ييشدير

چال اژدر عمي ايله يوْرما بيزلري

هاواني ده‌ييشدير ـ سازي ده‌ييشدير

ايسته‌سن آچيلسين (لالا) سن اوْخو

سوًزون اوٍركلرده قالا سن اوْخو

قدير بيلن اهل حالا سن اوْخو

چوْخدان ضرر گلمز آزي ده‌ييشدير

ياواش قوُلاغيما سوًيله‌دي نيياز

عاريف‌لر يانيندا صوًحبت اوْلار آز

قلبينه دَيمه‌سين ائتسه‌لرده ناز

منيم مجليسيمده نازي ده‌ييشدير

سازين تئللرينه ووُراندا ميضراب

گوًردوم احساس ايله يازيلير كيتاب

سس اوْلان يئرلرده چوْخ چكمه عذاب

يا بهمني، يا «آياز»ي ده‌ييشدير

گارايلي‌لار

«يار دئمه‌دين»
عوًمروموزده بيرجه دفعه
سن كي منه يار دئمه‌دين

ديليندن قيفيل گوًتوروب

محبّتيم وار، دئمه‌دين

يالان سوًزلر قالخسا يوٍزه

سن اوًزونو چيخارت دوٍزه

بير گوٍن اوْتوروب اوٍز ـ اوٍزه

كيم‌دير گوٍناهكار، دئمه‌دين

پاس قالاجاق دَميرلره

اوًز قاراسي كوًمورلره

بوُ بئش گوٍنلوك عوًمورلره

يوْخدور اعتيبار، دئمه‌دين

سئودين «آياز»ين نالاسين

كوًنلونون شهرين تالاسين

حسرتينده ائل بالاسين

قوْيدون اينتيظار، دئمه‌دين؟
«كئفي يئرينده»
يار درديمه درمان اوْلسا

يارانين كئفي يئرينده

باغلانسا حكيم اليله

چارانين كئفي يئرينده

آشكارا قارشيمدا دوُرور

گيزلين احواليمي سوٍرور

آغ اوٍزونه بزَك ووُرور

قارانين كئفي يئرينده

خان چوْبان فرياد قوْپاردي

كيم آختاريب كيم تاپاردي

چوْخ قيزلاري سئل آپاردي

سارانين كئفي يئرينده

دئه گوًروم قالدين نه‌دندي؟

توٍركييه‌ده، بَي افندي

داغ تك باشين دوُمان چندي

آرانين كئفي يئرينده

يوْخسولدا داريخما توُتان

پوُل اوْلسان پوُلسوزدان اوُتان

وارلي‌نين جيبينده ياتان

پارانين كئفي يئرينده

«آياز»ام گزديم زييادا

اوٍزومه باغلاندي جادا

هئچ بيلمه‌ديم بوُ دوٍنيادا

هارانين كئفي يئرينده

«قان قارداشيم»
اوًزگه‌لردن فايدا يوْخدو

سن‌سن منيم، جان قارداشيم

ياخين ايكن اوُزاغيم‌سان

داماريمدا قان قارداشيم

سنله منيم بيردير آنام

قوُلاغينا ده‌يسين جانام

من كي سنه مهريبانام

نه باخيرسان، يان قارداشيم

تزه‌لرين ـ تزه‌سي سن

سوًزلريمين مزه‌سي سن

حسرتيمين گزه‌سي سن

منه شوًهرت، شان قارداشيم

دئمه ائل بيزه آز باخير

قيشين آردينجا ياز، باخير

بوُلود آلتدان «آياز» باخير

دانا بيلسن، دان قارداشيم

«يوْرولاندا»
يالان سوًزلر چيخار اوٍزه

داشقين چايلار دوُرولاندا

كوًلگه‌سيندن كوًمك ايستر

اينسان قاچيب، يوْرولاندا

اجل كوًينه‌يين گئيَرسن

درد ايچينده درد يئيَرسن

مندن ساري نه دئيَرسن

سندن سوْرغو، سوْرولاندا

«آياز» بوُلود كيمي دوْلار

لاله ياناقلارين سوْلار

صوًحبتيميز تاراز اوْلار

حق ميزاني، قوُرولاندا
«باشين ساغ اوْلسون»
وطن اوْغلو نامردلره

باش اَيمه باشين ساغ اوْلسون

گوًزل يازيب ياراديرسان

ياز قلم داشين ساغ اوْلسون

غنيملر اوٍستده اَسنه‌ين

«ايواز»، «كوْراوْغلو» سسله‌ين

قوْينوندا ايگيت بَسله‌ين

توْرپاغين، داشين ساغ اوْلسون

گوًرونمور يوْلون آغليغي

چتيندير سينه داغليغي

قالانيزا باش ساغليغي

سنينده باشين ساغ اوْلسون

دوٍشمانلار قوُلاغي توٍكلو

قوْي اوْلسونلار بوْينو يوٍكلو

ايسكندر تك وار موٍلوكلو 

بهمن آداشين ساغ اوْلسون

«آياز»دا ائلين حوًرمتين

آييرمير ديرناق‌دان، اتين

كسگين سوًزون، صداقتين

اوُستادين، ناشين ساغ اوْلسون

«سن‌ده ياندين

من‌ده يانديم»
عشقيميزه بير كوًز آتدين

سن‌ده ياندين، من‌ده يانديم

اَتكله‌دين، آلوْولاتدين

سن‌ده ياندين، من‌ده يانديم

دَلي كوًنلوم اسدي جوْشدو

يوْللارينا داستان قوْشدو

حسرتيمده يئرين بوْشدو

سن‌ده ياندين، من‌ده يانديم

تئل‌لرين اوٍزونه سَردين

رقيب‌لره سينه گردين

كيم نه بيلير كيمين دردين

سن‌ده ياندين، من‌ده يانديم

محنوُنام آلديم سوْراغين

آختاريرديم ليلي داغين

اَريتدين قلبيمين ياغين

سن‌ده ياندين، من‌ده يانديم
آغلا باش يوُردون باشيندا

گوًز قالسين قلم قاشيندا

ياريدان اوًتدو ياشيندا

سن‌ده ياندين، من‌ده يانديم

سن عاشيقي غريب ساندين

دوٍز دانيش‌سان حاقّي داندين

حقيقتي سوْندان قاندين

سن‌ده ياندين، من‌ده يانديم

فرهاد اوْلوب، قايا دَلدي

دوُر شيرين قوْناغين گلدي

اوًلنلر اوًلدو دينجه‌لدي

سن‌ده ياندين، من‌ده يانديم

سني ائل اوْغلونون جاني

اصلين وار «آياز»ي تاني

آي ديل بيلن، كرم كاني

سن‌ده ياندين، من‌ده يانديم

«آلداتدي بيزي»
زامانايا ساده دئديك

گوًر نئجه آلداتدي بيزي

آلدي قاني قيمتنيه

يامان اوُجوز ساتدي بيزي

يوْخسولا اوْلمادي برين

سيلمه‌دي آلني‌نين تَرين

شله توُتوب نامردلرين

كوٍره‌يينه چاتدي بيزي

سوًزلري آغ قلبي قارا

حق دئيَني چكدي دارا

اوًلكه‌ميزدن اوُزاقلارا

قوْل گئتديكجه، آتدي بيزي

باغبان باخير باغدا، گوٍله

حسرت‌ايلن، گوٍل بوٍلبوله

آرزوُموزه گوٍله ـ گوٍله

آخيردا آغلاتدي بيزي

اوًزون گوًزل آداخلاييب

قاچانلاري باداقلاييب

ديليميزدن قاداخلاييب

چارميخا باغلاتدي بيزي

«آياز» بوُلودلارا يازدي

قيشدان سوْنرا، گلن يازدي

كوٍلوموزده قاريشمازدي

اوًزگه‌لره قاتدي بيزي

«داش يئرينه»
آياق ووُردو دوْست‌دا منه

عوضينده باش يئرينه

گوًزلرينه قوْروقچويام

گئجه گوٍندوز، قاش يئرينه

آراز تك، لام آخانلارين

جان يانديريب، ياخانلارين

اوْ گوًزلره باخانلارين

من اوْلايديم، كاش يئرينه

يئته‌نده اوْن‌دوًرد، ياشينا

يئرده اوْلموشدوق، آشينا

گوًيدن خائينلر باشينا

«آياز» دوٍشدو، داش يئرينه

«اوْلسايدي»
نه اوْلاردي قديم ساياق

كهليك‌لر داش‌دا اوْلسايدي

آيريلمازدي فره‌سيندن

عاغيللار باش‌دا اوْلسايدي

شئيطانلار ـ شئيطان اَكمزدي

آنالار قان ياش توًكمزدي

هئچ كيمسه آجي چكمزدي

قلم قارداش‌دا اوْلسايدي

آياز مني گوًرورسه، ساغ

اوًلوم داغي بير اوُجا داغ

قيسمت اوْلسا بئش آرشين آغ

ياشيم يوٍز ياش‌دا، اوْلسايدي

«آريق سوًزلر»
شيرين ديل‌ليم آجي درديم

يامان مني آغلاديپدير

بير گوٍنده شاعير ائيله‌ييب

حسرتينده چاغلاديپدير

بيزه آل ائيله‌ين هيم‌لر

قيزارتميشدي پاسلي سيم‌لر

اوًزون بيليرسن كي، كيم‌لر

اوٍره‌ييمي داغلاديپدير

ويصال تَملين سوًكدوروب

هيجران يوُردوندا چوًكدوروب

جيغيرلارا داش توًكدوروب

يوْللاريمي باغلاديپدير

يوْرقون باخان غملي گوًزلر

اوًله‌نه دَك، سني اوًزلر

ائل اوْغلونو آريق سوًزلر

گوٍنو ـ گوٍندن، ياغلاديپدير

«پارام يوْخدو»
نه بيليم كي بيلديييمه

قازانجيمدا حرام يوْخدو

اينانميشام كيم‌ليييمه

آنجاق منيم، پارام يوْخدو

اوًزلويومو اوًزوم دانام

درديمه آغلاسين آنام

ائل ايچينده خان چوْبانام

سئل آپاران «سارا»م يوْخدو

دوْست ديليندن لاف سينه‌مين

داغ يئري وار، قاف سينه‌مين

آچين گوًرون صاف سينه‌مين

هاراسيندا، يارام يوْخدو

يوْخسا بوُ گوٍن فيلان كَسم

اينسانلاردان حوًرمت كسم

خلقين بوْرجون اوًدَمه‌سم

اينان كي، چارام يوْخدو

نيسيه آليب ساتان گئيير
آخير ماياسيندا يئيير

ياخين دوْستوم بوُلود دئيير

«آياز»ايلن آرام يوْخدو

«قوُربت گوٍلدو

من آغلاديم»
غم قايناييب حسرت داشدي

قوُربت گوٍلدو، من آغلاديم

آيريليق حدديندن آشدي

قوُربت گوٍلدو، من آغلاديم

زامان ده‌ييشديكجه بئله

گوًز ياشيميز دوًندو سئله

جاندان عزيز دوْغما ائله

قوُربت گوٍلدو، من آغلاديم

وئرديم درديمي يئللره

گوًتورسون آغير ائللر

آغاردان قارا تئللره

قوُربت گوٍلدو، من آغلاديم

عوًمره خزان يئلي اَسدي

«آياز»ين صبريني كسدي

يار دئديكجه دها بسدي

قوُربت گوٍلدو، من آغلاديم

«يار گوًزلدي»
توٍركييه‌ني چوْخ دوْلانديم

ارضروم‌دا بار گوًزلدي

آي دوُمانلي آغري داغي

باشينداكي قار گوًزلدي

«هَره‌كه»
 توْخويور خالي

باغلاري بيتيرير آلي

مشهوُردو كارسين گوٍل بالي

آرزينجاندا خار گوًزلدي

دادلي اوْلور «وان»ين دوُزو

بوُلاق‌لاريندا يارپيزي

دييار بكرين قارپيزي

آدانادا نار گوًزلدي

وطن گوٍل اوْلسا آرادا

گوًزوم‌ده آغ‌دير قارادا

باكي ـ تبريز آنكارادا

اوْلسا بيزه يار گوًزلدي
داراق گزَر تئل ايچينده

گوًزلر آغلار سئل ايچينده

ائل اوْغلو ياز ائل ايچينده

ويجدان ـ غئيرت ـ عار گوًزلدي

«بوُلاق»
باش يوُردون سرين سوْيوسان

سنه سرين دئديم بوُلاق

كوًهنه‌يديمسه تزه‌له‌ديم

دوُز چوًره‌ييني يئديم بوُلاق

گيلئيلي اوْلسام‌دا اوًزوم

يار يوْلوندا بوُدور سوًزوم

سندن بَتر منيم گوًزوم

قوُدومور نه ائديم بوُلاق

«آياز» گليب سالسادا هاي

گلنلزه اوًزون وئر پاي

ايسته‌ميرسن دوْستلارا تاي

من‌ده كوٍسوب گئديم بوُلاق

«سن‌ده آدام

من‌ده آدام»
شهرده ياشايان دوْستوم

سن‌ده آدام، من‌ده آدام

ايكيميزده بير اينسانيق

سن‌ده آدام، من‌ده آدام

سن ميني‌سن «بنز» ماشين

من‌ده پياده داغ داشين

اوًلچورم اوْباش بوُ باشين

سن‌ده آدام، من‌ده آدام

من اكيرم سن يئييسن

باهالاتدين هر شئيي سن

گاهداندا كندلي دئييسن

سن‌ده آدام، من‌ده آدام

حاكيم اوْلسان ايداره‌ده

چكديرمه خلقي داره‌ده

حاقّا ياناش بوُ باره‌ده

سن‌ده آدام، من‌ده آدام
فوٍرصت دوٍشسه تام يئرينه

اوُجوزلوق ائت، زام يئرينه

قوْيما بيزي خام يئرينه

سن‌ده آدام، من‌ده آدام

ائوده لوُله‌كئشدي قازين

قايدينا قال قيشدا يازين

نفتي تزه‌كدير «آياز»ين

سن‌ده آدام، من‌ده آدام

«نئجه جاندي»
آرزيلارين بوُ سينه‌مده

گوًر اوْد توُتوب نئجه ياندي

سئل ـ سئل آخان گوًزوم ياشي

من توًكدوكجه، آلوْولاندي

سن قوْهوم، سن ائولاديم

هاراييم هاييم ايمداديم

سنين آدين منيم آديم

بوُ نه شوًهرت، بوُ نه شأندي

سوْيوق باخما گَل يانيما

قانين بيزه‌يير قانيما

آند ايچيرم اوًز جانيما

حسرتين عشقيمي، داندي

مارال كيمي بزه‌نميسن

خياليمدا گزَنمي، سن

بوُ آز درده دوًزَنمي‌سن

باخ گوًر «آياز» نئجه جاندي

«سئلبمه توُش گلير»
عشقين اوْلوب بير دسته قوُش
يامان سئلبمه توُش گلير

دفتريمي دوًوره‌له‌ييب

يامان سئلبمه توُش گلير

شعرلريمين باشين قاتان

حسرتيمه غمزه ساتان

ايقبالينا دوٍز داش آتان

يامان سئلبمه توُش گلير

«آياز» دئيير گوًر اوًزگه‌لر

بيزلرله ائيله‌دي نه‌لر

حسن وئرن قافيه‌لر

يامان سئلبمه توُش گلير

«ائللريم مينم»
آنا ديلينده يازميشام

اوْخوسون ائللريم منيم

گوٍل ـ بوٍلبوله حسرت قاليب

زيروه‌لي چوًللريم منيم

قايماق دوْداق ـ بال نئشه‌لي

قلبي آينا تك شوُشه‌لي

ويصال تاپاق هميشه‌لي

آي قارا تئللريم منيم

اوٍره‌ييمدن بير تئل اوٍزوم

كوًنول سيرّين ساپا دوٍزوم

واردير توًكنمه‌ين سوًزوم

دنيزدي گوًللريم منيم

«ائل اوْغلو»ندان آد آلميشام

موْلامدان ايمداد آلميشام

اوُزاق دوٍشوب، ياد اوْلموشام

گوًز ياشي سئللريم منيم

«گئدك پئيغاما»
كوًنلوم قوُشو قاناد باغلا

گئدك پئيغاما ـ پئيغاما

دوُر گوٍلومسن آزجا آغلا

گئدك پئيغاما ـ پئيغاما

بوٍل درديمي ائيله‌مه بوْل
گَل منيمله برابر اوْل

هئچ اوْلماسا ايلده بير يوْل

گئدك پئيغاما ـ پئيغاما

داريخمام، دوًزوم آختارير

سوًزلرين، سوًزوم آختاير

دوْست‌لاري گوًزوم آختارير

گئدك پئيغاما ـ پئيغاما

ائل اوْغلونون آنا يوُردو

آخير مندن اوُزاق دوُردو

گوًروشون قلبيمه ووُردو

گئدك پئيغاما ـ پئيغاما

«سن نه كئفده

من نه كئفده»
شوُخلوق ائتمه عزيز دوْستوم

سن نه كئفده، من نه كئفده

غم عشقيمه سوْنجوق آتير

سن نه كئفده، من نه كئفده

جاوابينا گلمير اوٍزوم

اللي دئسن واردي يوٍزوم

سن نه كئفده، من نه كئفده

آغير اوْتور گل باتمان اوْل

اوٍرك‌لرده ايستي قان اوْل

مهريبانا ـ مهريبان اوْل

سن نه كئفده، من نه كئفده

ائل اوْغلونون سندن ساري

اوْلماز بئله اينتيظاري

بوُ مجليسدن اوُتان باري

سن نه كئفده، من نه كئفده

«لاله ـ لادن»
بير دوْغولوب، بير ياشاديق

آديم آديندان آيريلماز

بوٍتون دوٍنيا حكيم اوْلسا

لاله ـ لادن
 آيريلماز

سوًزده بيردير اوٍرك‌ده بير

اندام‌دا بير، كوٍرك‌ده بير

ارزي‌دا بير، ديلك‌ده بير

ديل فرياديندان آيريلماز

كيم چكدي بيزلرين نازين

طالئح قارا يازدي، يازين

لاله ـ لادن، ائل «آياز»ين

چيخماز ياديندان، آيريلماز

«سوًز چيچه‌يي»
زيميستاندا چيچك آچيب

چيچك‌له‌نير سوًز چيچه‌يي

تر بوًوشه قيزيل گوٍل تك

گوًيچك‌له‌نير سوًز چيچه‌يي

سارا كيمي ائللرينده

آشيب داشان سئللرينده

گوًزللرين تئللرينده

بيرچكله‌نير سوًز چيچه‌يي

يوْرغون باخان «آياز»يندا

عشوه گوًرونور نازيندا

سوًزو عاشيق‌لار سازيندا

ديرسك‌له‌نير سوًز چيچه‌يي

«سنده درديم»
يايلاق عوًمرومون چيچه‌يين

سنده درديم ـ سنده درديم

بنوًوشه‌نين تئل بيرچه‌يين

سنده درديم ـ سنده درديم

چوْبانلارين نئي چالاندا

سئوينجي‌مي غم آلاندا

آزالير قوْناق قالاندا

سنده درديم ـ سنده درديم

گوٍللر گوًروندو گوًزومه

شكر قاريشدي سوًزومه

گيزلي قايتار وئر اوًزومه

سنده درديم ـ سنده درديم

«آياز» دئيير بيلن‌لره
گوًز ياشيني سيلن‌لره

مندن سوْنرا گلن‌لره

سن‌دئه درديم ـ سنده درديم

«جيناس گارايلي»
فرهاد ايستر اوْ داغلاري

كوٍلونگ آتيب يارا ـ يارسيز

شيرين داغلار دلي‌سيندا

حسرت قاليب يارا ـ يارسيز

بوُ كوًنلومو يار آلاندي

اَيَر ساتسام، يار آلاندي

صاف عشقيميز يارالاندي

باخ دئشيلدي يارا ـ يارسيز

دئديم «آياز» اوْيان گئدك

بيزدن گزير اوْ، يان گئدك

يوْخ طبعيني اوْيان، گئدك

گوًزلر اوْلوب، يار ـ عيارسيز

«يامان گوٍن»
يامان گوٍنون عوًمرو آز اوْلار

سانما سنه چوْخ گوًرونور

منيم جيبيم بوْش اوْلسادا

كوًنلوم گوًزوم توْخ گوًرونور

سوًزو درماندير مردلرين

درمان‌سيز قالان دردلرين

مردين سوًزو نامردلرين

گوًزلرينده اوْخ گوًرونور

آج قالديم اَيمه‌ديم يادا

فخر ائديرم من بوُ آدا

درد دوْياني بوُ دوٍنيادا

«آياز» گزير يوْخ گوًرونور

«كوٍسنلري باريشديراق»
ائللر گلين بايرام‌لاشاق

بوُ بايرام‌دا ـ بوُ بايرا‌م‌دا

اوُزاق دوْستا ياخين‌لاشاق

بوُ بايران‌دا ـ بوُ بايرام‌دا

ائشيده‌نده بايرام آدي

كوًنولدن سيلديرَك يادي

آختاراق قوْهوم ائولادي

بوُ بايران‌دا ـ بوُ بايرام‌دا

ضارافاتي قاريشديراق

قوْل بوْينونا ساريشديراق

كوٍسنلري باريشديراق

بوُ بايران‌دا ـ بوُ بايرام‌دا

گوٍلسون «آياز» گوًزو گوٍلسون

اوٍركلرده سوًزو گوٍلسون

گوٍلدوره‌نين اوٍزو گوٍلسون

بوُ بايران‌دا ـ بوُ بايرام‌دا

«گوًي گوًله گل و جاوابي»
بوُ مكتوبو آلان تك

بيز طرفه بير باش چك

چيچك چاغيرير چيچك

ناز ائيله‌يير گوًل ـ گوًله

گوًي گوًله گل، گوًي گوًله

ج ـ مكتوُبون آلديم اَله

آز قالدي باغريم دَله

سن‌سيز اوُزاقدان هله

هئي باخيرام گوًي گوًله

گوًي گوًله من، گوًي گوًله

طبيعتين قوٍدرَتي

ياراديبدير جنّتي

گوًرمه‌يه بوُ حكمتي

حاجي كتدن ان بئله

گوًي گوًله گل، گوًي گوًله

ج ـ حاجي كندين كوْللاري

قوْيمور آچام قوْللاري

اوُزاق دوٍشوب يوْللاري

گلنميرم گوًي گوًله

گوًي گوًله من، گوًي گوًله

كپَز دينمه‌يير باخير

هردن شيمشك نوُر چاخير

بوُلور بوُلاقلار آخير

هئي قاريشير سئل ـ سئله

گوًي گوًله گل، گوًي گوًله

ج ـ ايچين بوُلور بوُلاقدان

بال سوٍزولسون دوْداقدان

من‌ده دوُروب اوُزاقدان

حسرت باخيم گوًي گوًله

گوًي گوًله من، گوًي گوًله

هم ياشيل‌دير هم‌ده آق
هانسي سوُدور بوُ ساياق

موٍمكون ده‌ييل بيز دوْياق

قلميني آل اله

گوًي گوًله گل، گوًي گوًله

ج ـ ديللريميز آنلاشير

قلم‌لر راوان‌لاشير

تبريزيم جاوان‌لاشير

گوًي دئيه‌نده گوًي گوًله

گوًي گوًله من، گوًي گوًله

من گزميشم هر داغي

هم آراني يايلاغي

مارال جويور اوْيلاغي

اصلاﱠ سيغيشماز ديله

گوًي گوًله گل، گوًي گوًله

ج ـ ماراللار چيخيب دوٍزه

آرازدان اوٍزه ـ اوٍزه

من‌ده قوْشولوب سيزه

شعر يازيرام گوًي گوًله

گوًي گوًله من، گوًي گوًله

«داشقين» اوْلوبدو حئيران

هئي باخير دوْيمور يامان

باشقادي بوُردا دوُران

بوُ سوًزلر قالسين هله

گوًي گوًله گل، گوًي گوًله

ج ـ داشقين‌دا اوْلسان ائله

ساراني وئردين سئله

«آياز»ام ايندَن بئله

نه جوٍر گليم گوًي گوًله

گوًي گوًله من، گوًي گوًله

«توٍتك سندن»
داد ائيله‌دين يارادانيم

يامان يئديم كوًتك سندن

بوْشلامارم ياپيشميشام

ال مندندي، اتك سندن

قوْوسالار ائلدن، قاچارام

سندن سوْنرا واردير هارام

آري كيمي سيزيلدارام

بال مندندي، پتَك سندن

توٍرك آير ديل قاتسا بوُنا

باخ «آياز»يع آزجا قينا

دوْلايي‌دان وئر آغزينا

چوْبان مندن، توٍتك سندن

«سَپه‌لندي»
خياللاريم دالغا ووُروب

دريا كيمي لپه‌لندي

يار سنه يازديغيم شعرلر

ائل ايچينده سپه‌لندي

آي يوْلون اوُلدوز باغلاييب

درد ياراما دوُز باغلاييب

محبت‌لر بوُز باغلاييب

دوْندو يوْللار، شَپه‌لندي

اَريديكجه ياغ اوٍره‌ييم

قارالاندي آغ اوٍره‌ييم

گوٍونديييم، داغ اوٍره‌ييم

اوْدا اوچوب، تپه‌لندي

چوْخ «آياز»ي يايلاغيندا

گزديردين حسرت داغيندا

اوْلما، نامرد دوْداغيندا،

بوْل چوًره‌ييم، پپه‌لندي؟!

«كنديمي

گوًيلوم ايسته‌يير»
خئيلي واقت‌دير گئده‌نميرم

كنديمي گوًيلوم ايسته‌يير

خيالين ترك ائده‌نميرم

كنديمي گوًيلوم ايسته‌يير

خرمن اوٍستو «هه‌شن» آتان

خلقي اوْيالديب اوًزو ياتان

آرپا آليب بوُغدا ساتان

كنديمي گوًيلوم ايسته‌يير

يازدا يئملي‌يين درديييم

داشلارين اوٍستده سرديييم
دوْستا نيشانا وئرديييم

كنديمي گوًيلوم ايسته‌يير

يوْلداش سني كيم آپاردي

اوْينارديق تاپان تاپاردي

تاپسا قيامت قوْپاردي

كنديمي گوًيلوم ايسته‌يير
تَپيك دوًيوٍش چيلينگ آغاج

چوْخ اوْينارديق «گيزديريم، باج»

داي دئميرم گلديم دوُر قاچ

كنديمي گوًيلوم ايسته‌يير

اردبيل‌ده كي چرچي‌لر

قيش‌دا گئديب يازدا گلر

لئي گله هاي لئي گله‌لر

كنديمي گوًيلوم ايسته‌يير

كَسيب آلاوين دره‌سين

جاجيقلي‌نين بند بره‌سين

قاوديغيم كهليك فره‌سين

كنديمي گوًيلوم ايسته‌يير

نارمينلي توُرپك آلاغي
درَرديك قوُزو قوُلاغي

سوُ ايچديگيم شوُر بوُلاغي

كنديمي گوًيلوم ايسته‌يير

باغلي قهرمان دئه گيلن
درديميزين پاسين سيلن

(ديل بيلمز) آدلي ديل بيلن

كنديمي گوًيلوم ايسته‌يير

اكيب توًكوب تارلا، ساوان

خام جوًنگه‌لر بوْينون آوان

بوْز اوْولارين موًزه قاوان

كنديمي گوًيلوم ايسته‌يير

چوًللرده چوْبان ـ ياسديغيم
نئي چاليب قوُلاق آسديغيم

اوْتوزبئش ايل‌دير كوٍسدويوم

كنديمي گوًيلوم ايسته‌يير

گوًي‌ده بوُلود آغلاسادا
«آياز» يوْلون باغلاسادا

قوُربت ديلين ياغلاسادا

كنديمي گوًيلوم ايسته‌يير

قاراداغ ماحالي كليبرين موُغان بوًلومونده يئرله‌شن (ديل بيلمز) دئييلن، بوُ كندين آدي، اصلينده باخارسان (باغلي) اوْلور، بوُ آدين دئييشيلمه‌سي‌نين سببيني قيساجا آچيقلاماق ايسته‌ييرم، اوُزون ايللر بوُندان قاباق، اوًزونو تانيييب سوًزونو بيلن (قهرمان) آديندا بير كيشي، تاريخ واراغيندا اوًزونه يئر آچير، اوْ فقير اينسانلاري موٍفته چاليشديران، و اوٍزو ترلَمه‌دن مال توْپلاسان، قوْدورلارا جاواب قايتارير، بلي. جماعت اوْنلارين اليندن، اوْنلاردا قهرمان كيشي‌نين اليندن زارا گليبديرلر، يئنه بير ـ بيريله خوْسونلاشيب، باشچيلاردان بيريسي ايره‌لي يئريييب، قهرمان كيشي‌نين، چنه‌سيندن توُتوب يوُخاري قوْزادي، آي كيشي سنين آدين ندير دئدي، منيم آديم (باغلي قهرمان) دئيه باغيردي، بلي قهرمان كيشي‌نين بوُ هاي ـ هارايي اوْنون اوٍره‌يين داها قوْرخويا سالدي، حيرسيندن گوٍلومسه‌يرك دستور وئردي، بوُ كيشي‌ني گوًتورون قوچلار چوُخوروندا، قوچا مينديرين، قهرمان كيشي آييق بير اينسان ايدي، آنلادي كي اوْنا گوًره كي قوْچلار چوُخورونون يوْلو قبريستانليق‌دان گئچير، بير دوًوره‌سينه باخيب گوًزلري دوْلور، سوْنرا اوٍزونو جماعته توُتوب حالاليق آلير، داها هر نه دئييرلر جاواب وئرمير، اوْ آتاسيندان خبرسيز نامرد، يئنه ايره‌لي يئرييير، چوْخ قوْرخولو و يوْغون بير سس ايله، قيشقيرير آهاي، ديلي باغلي قهرمان دانيش، يوْلداشلاري‌نين بيري دئيير، بوُراخ جانيم اوْ ديل بيلمز! باغيردي دانيشماسادا، زوْرلا دانيشديررام، بلي (ديل بيلمز) آدي بوُردان قالير، سوًزو ياخيندان قوُرتاريرام، بعضي‌لري دئيير بوُ كندين اهالي‌سي كوٍردوستاندان گلمه‌دير، مگر كوٍردون ديلي يوْخدي، صوًحبت اوُزانماسين اوْ ظاليم، اوٍلگوجونو جيبيندن چيخاريب، قهرمان كيشي‌نين بوْغازينا سوًكه‌دي، باخير كي اوًلوم ياخينلاشير، ناچار قاليب دئيير
هر طرفه يوْلوم واردير

يوْلو باغلي قهرمانام

زوْر بيله‌ييم قوْلوم واردير

قوْلو باغلي قهرمانام

هامي يالان، الله گئرچك دئيه ابدييته قوْووشدو، قهرمان بابالاريميزين يوْلونو داوام ائدرك، اصلي‌ميزي، اوُنوتمامالي‌ييق، نئجه كي اوْ قديم قهرمان كيشي‌نين، نوه‌لري اينقيلاب دوًورونده‌ده شاه رژيمي‌نين، مأمورلاريلا، ساواشيب ظوٍلم آلتينا گئتمه‌ديرلر، بير كيچيك كندده، شاها اوًلوم اوْلسون دئيه، بوًيوٍك يوٍروش ائديب، اوًز قهرمانليقلارين، يئني‌دن جانلانديراراق، بوٍتون دوٍنيايه اعلان ائتديلر يالنيز، بيزيم بير ايسته‌ييميز وار، اگر موٍمكون ايسه ايسلام جوٍمهورييَتنيده، سوًزلري گئچرلي اوْلان، باشچيلاريميز، سسيميزه، سس وئريب، بوُ كندين آديني دئييشديريب، (باغلي قهرمان) و يا (قهرمان باغلي) قوْيسونلار. 20/ 12/ 79

«كوٍسمه مندن»
گل باريشاق آرالي‌يام

اوٍز دوًندريب، كوٍسمه مندن

حسرتيندن يارالي‌يام

اوٍز دوًندريب كوٍسمه مندن

كوٍسمه‌يينده بير واقتي وار

محبّتين، كسمه مندن

جان دئيه‌نده دئدين جانا
اوْلارمي يار ـ يارين دانا

گوًز آلتي باخيب اوْيانا

اوٍز دوًندريب كوٍسمه مندن

كوٍسمه‌يينده بير واقتي وار

محبّتين، كسمه مندن

بير زامان اوًزون اوًيردين

رقيب‌لري هئي سوًيردين

من كوٍسنده بس دئيردين

اوٍز دوًندريب كوٍسمه مندن

كوٍسمه‌يينده بير واقتي وار

محبّتين، كسمه مندن

دانيش «آياز»ين اوًزويله

گوًرنلر دئسين گوًزويله

هر يئتَن نامرد سوًزويله

اوٍز دوًندريب كوٍسمه مندن

كوٍسمه‌يينده بير واقتي وار

محبّتين، كسمه مندن

«يـاشـا آنـا»
ايلك باختي‌نين آيناسيني

فلك ووُردو داشا آنا

سن آغلاردين من باخارديم

گوًزدن آخان ياشا آنا

نادان اوْلان هيم نه بيلير

ساز اوْلماسا سيم نه بيلير

بوُ دوٍنيادا كيم نه بيلير

نه گله‌جك باشا آنا

سوًزلرين باغريمي اوْيو

«آياز» سنه حوًرمت قوْيو

هله اوًزون ايللر بوْيو

ياشا آنا ـ ياشا آنا

«قالديم دارتينا ـ دارتينا»
شاعير اوْلدوم شعر يازماغا

قالديم دارتينا ـ دارتينا

آغيرلاتديم اوًز يوٍكومو

قالديم دارتينا ـ دارتينا

كوتان قوْشدوم اكنمه‌ديم

صاف سينه‌مي سوًكنمه‌ديم

بركه دوٍشدو چكنمه‌ديم

قالديم دارتينا ـ دارتينا

كوًنول دفترين آچماغا

اوُتانديم گئري قاچماغا

مجبوُر اوْلدوم سواشماغا

قالديم دارتينا ـ دارتينا

ايندي بئله گلير آسان

خطّ آپارير قوُلاق اسان

سوًزلر ائتدي باسان ـ باسان

قالديم دارتينا ـ دارتينا

دئميرم كي «آياز» تك‌دي

قافيه‌لر نه زيرك‌دي

وزن، رديف نوًوبه چكدي

قالديم دارتينا ـ دارتينا

«رضا عالي «ساياچي» بئله جاواب يازير»
«قالما دارتينا ـ دارتينا»
شاعير باشارديغينا گئت

قالما دارتينا ـ دارتينا

ساخلا باشيندا  بوْركونو
قالما دارتينا ـ دارتينا

كوتان قوْشورسان‌دا اوْلماز

سوُدا توًكسن قوُيو دوْلماز
كئچل باشا داراق قوْنماز

قالما دارتينا ـ دارتينا

كوًنول دفتريني آچما

اوُتانيبان گئري قاچما

سوْنرادان دوُروب ساواشما

قالما دارتينا ـ دارتينا

اينانميرام دوٍزونه‌ ده

يالان ـ پالان سوًزونه ده

اَيري باخان گوًزونه ده

قالما دارتينا ـ دارتينا

رضا دئيير هاوا يئمه

بوْش بئكارا داوا يئمه

سن ياخشي‌يا، ياوا دئمه

قالما دارتينا ـ دارتينا

«مخمّس»
سن كوًنلومون همدمي‌سن

ياز درديمي ياره، قلم

اوّل سلام، سوْندان كلام

ائيله بير ايشاره قلم

اوًلونجه دوًنمه‌رم سندن

قالسام‌دا آوارا قلم

سنين گوٍنون آغلار گئچير

مينم سينه‌م، پارار قلم

دوٍشدوم خسته، طبيب ايسته

بلكه ائده چارا قلم

چكدين باشا سوُلطانلاري

خان ائيله‌دين، سن خانلاري

اوْ غئيرتلي جاوانلاري

اوًلدوردو شوًهرت شأنلاري

سولدوروب طرفه جانلاري

آغلاتدين، قهرمانلاري

ناحق توًكولوب قانلاري

هئچ اوْلمادي ايمكانلاري

باخ گوٍناه‌سيز اينسانلاري

سن چكديردين، دارا قلم

دوٍنيا ساياق قوُمار بازا

سيرّيم آچدين، يازا ـ يازا

يارا كوًهنه، مرحم تازا

گل اوًزونو قوْيما نازا

سوْنالي گوًللرده يازا

حسرت قالدي اوًردك قازا

دده قوْرقود چالان سازا

منيم كيمي شانسي آزا

يازيق ائل اوْغلو «آياز»ا

چوْخ ووُردولار، يارا قلم

«جيغالي تجنيس»
دئمه‌ديم بس منه ائيله‌سن آل

ائل ايچينده دانلاناجاق، اوًز درين

عاشيق دئير اوًز درين

چالخان درين، اوًز درين

دئديم ميرده‌شير گوًرسون

چوْغوللارين اوٍز درين

صنعت ساحيلينده درين درسين آل

دريالارا آتيلاندا، اوٍز، درين

ياز نفسلي پاييز گوٍلوم ياي گوٍلوم

اليف قدديم يامان اوْلدو ياي گوٍلوم

عاشيق دئير ياي گوٍلوم
قيشدان ياخشي ياي گوٍلوم

كيپريكلرين اوْخ اوْلدو

قاشلاريندا ياي گوٍلوم

قوْي چيچكدن نازيك اوْلسون، اوًز درين

شاعير كوًنلوم شعر طعميني آي دادير

«آياز» ايللري‌نين يوًنو آي‌دا دير

عاشيق دئير آي دادير

آي تامسينير، آي، دادير

هفته‌لرين حئسابي

ايلدن قاباق، آي‌دا، دير

قارانليق گئجه‌لر گوًزون آي‌دا دير

اوُلدوزلاري سالخيم ايله، اوًز درين

ديوانلار
«زَهلم گئدير»
اوٍره‌ييمده اوْد اوْلماسا، كوًزومدن زَهلم گئدير

اوْغرولارا دوْغرو باخان، گوًزومدن زَهلم گئدير

گئجه گوٍندوز يارانميشلار، دوٍنيا تلاشيندادير

قاريشقا جان غئيرَتيم يوْخ، اوًزومدن زَهلم گئدير

هر ايشلريم دوٍيونله‌ندي، جوْراب كيمي سوًكولدوم
بعضي واقتلار آيلار ايلن، گوًز اوًنوندن اكيلديم

بير من يازيق خلق ايچينده، ايمتاحانا چكيلديم

بوُندان آرتيق دوًزَنميرم، دوًزومدن زَهلم گئدير

سوًز گلديكجه نظمه چكير اللي دئمير يوٍز دئمير

«آياز» دوْستوم شعر يازاندا، درين گئتمه اوٍز دئمير

يازديغيميز سوًزلريله، عمليميز دوٍز دئمير

بوٍتوٍن سوًزلر بئله اوْلسا، سوًزومدن زَهلم گئدير

(شاعير (كيوان)ين آياز ائل اوْغلونون زهلم گئدير شعرينه جاواب وئرمه‌سي)

«زهلن گئتمه‌سين»
سن‌كي اوْددان يارانيب‌سان كوًزدن زهلن گئتمه‌سين

گوًزلليكدن ايلهام آلان گوًزدن زهلن گئتمه‌سين

دوٍنيا بويا دوٍنياسي‌دير آلقيشلانير بزه‌نن

اوْغرولارا دوْغرو باخان دوٍزدن زهلن گئتمه‌سين

قارانليغي آيدين ائتمك قايداسي‌دير حياتين

نه گزيرسن اوُزاقلاردا گل ويصالين مين آتين

آرزيلارين چيچك‌له‌نسين قوُر شنليگين بوُتاسين

حاقسيزليغا قارشي اوْلان سوًزدن زهلن گئتمه‌سين

سن خالقينا خالقين سنه دردين دئييب آغلايير

(كيوان) كوًنلو (آياز) دئييب فراغيندا چاغلايير

يئرلي ـ يئرسيز ايتگين‌لييين قلبيميزي داغلايير

اللي ياشدا شاعير دوْستوم يوٍزدن زهلن گئتمه‌سين

«اللي ياشا يئتيشمه‌دن»
اللي ياشا يئتيشمه‌دن، گل اوْلما دوْخسان كيمي

آج‌دا اوْلسا جيبين گوًرسن، كوًنولدن توْخسان كيمي

هر مجليسده آغير اوْتو، بلكه باتمان گله‌سن

باخ آرخانجا دئمه‌سينلر، وار عقلي، نوُقصان كيمي

آجي قوُربت شيرين‌ديرسه، اوًز وطنين سئير ائدير

درد باش اَييب ياخينلاشير، درمان اوُزاقدان گئدير

خسته كوًنلون نار ايسته‌سه، غوٍصّه سوْيوب غم يئدير

روُحون ثوابلار آختارسين، دوٍنيادا يوْخسان كيمي

اوْيونچودور زمانه‌نين فيتنه‌سينه اوتولما

بوُ ديواني قوُرتارسادا، سوًزلريني قوُتولما

چك «آياز»ين جير ياخاسين، توُتسالاردا توُتولما

اوٍركلري دَليب گئچن، دارتينان اوْخسان كيمي

«ياخشي‌دير»
يار ـ ياراسين باغلامايان، يار اوْلماسا ياخشيدي

يامان گوٍنده كارا گلمز، وار اوْلماسا ياخشي‌دير

داوشان كيمي باشين آتيب، ياي‌دا يازدا ياتانلار

قيشين گوٍنو زوُمارينيز، قار اوْلماسا ياخشي‌دير

ياخشي سوًزلر ياخشي دوْستون، اوٍره‌ييندن اوٍزولور

قدير بيلن اينسانلارين، سينه‌سينه دوٍزولور

دانيشاندا ديل دوْداقدان، اينجي مرجان سوٍزولور

سوًزده وار كي ائل ايچينده، جار اوْلماسا ياخشي‌دير

«آياز» اوْلسان بوُلوددان چيخ، زيروه‌لرين باشينا

ياخيندان باخ اوًز يوُردونون، توْرپاغينا داشينا

هله ايندي بلله‌نيرسن، گيرسن اوٍزوك ياشينا

بوُ گئن دوٍنيا سنين اوٍچوٍن، دار اوْلماسا ياخشي‌دير

«غزل»
باهاريم‌سان گوًزليم قيش كوًنلومو ياز ائله‌دين

نازلي اوْلدوقدا آدين باخ نازيمي آز ائله‌دين

قوْي ساز اوْلسون كئفين هر واقت سني گوًردوم نه ايسه

بوُ غريب عشقيمي عشقينله دوْلو ساز ائله‌دين
من اوُتانديقدا دئيه‌نمم سنه عاشيق‌دير گوًزوم

نه بوُ گوٍن سن دَلي‌سن نه مني سوًزباز ائله‌دين

قوُرو گوًزلردن اوُزون گل ائله داوران منيله

دئمه‌سينلر نه اوٍچوٍن سن «آياز»ا ناز ائله‌دين

«غزل»
منه سن تك گوًزلين كوُيونا جايماق دئديلر

ديل شيرين غوٍنچه دهان لبلري قايماق دئديلر

سن شام اوْلسان ايشيغين تك مني پروانه ائديب

دَلي بير عاشيقين عشقين ائله يايماق دئديلر

ده‌ييل اينصاف اوُچولاق عاغلينا مايماق دئيَلر

هله مكن مايماق اوْلونجا سنه مايماق دئديلر

«آياز»ين مين كرَده كس‌سه بوُلودلار قاباغين

يوٍز گوًزللر آراسيندا سني سايماق دئديلر

آتيشمالار و مكتوُبلار

«نه يازدين»

آياز:

آي قارا تئللره كيتاب باغلايان

بوُ ميلّتي سوْيانلاردان نه يازدين

ايللر بوْيو خلقي آج دوْلانديريب

اوًزوٍ يئييب دوْيانلاردان نه يازدين

خوْشنام:

عوًمورلر گوًدَك‌دير اوُزوندور جادا

آتلييا گوٍلمسه اوًلر پييادا

كوْراوْغلويام دئيه قوْجا دوٍنيادا

آتا گوًزون اوْيانلاردان نه يازدين

كيوان:

بابك خياللي‌لار دوٍشدو كمنده

منلييين بيلن‌لر دوُروبدو گئنده

گئدالار كاتداليق ائيله‌يير كنده

بوُ يان چنلي اوْيانلاردان نه يازدين

رضا عالي:

داغ دوُمانا حسرت چاي سئله حسرت

آشيق سازا حسرت ساز تئله حسرت

چمن كوٍله حسرت بوٍلبوله حسرت

بوُ حسرتي دوْيانلاردان نه يازدين

آياز:

ديوان بئيي قوُلاقلارين شاخلاييب

حاقّي بيلير حاقسيزلاري حاقلاييب

«آياز»ي يوُردوندان اوُزاق ساخلاييب

ائله حسرت قوْيانلاردان نه يازدين؟

«چيرپين چيخ»
منيم مئيدانيما آي گلن عاشيق

بوُ مئيداندان چيرپين چالخان، چيرپين چيخ

بئله مجليس‌لره منم ياراشيق

بوُ مئيداندان چيرپين چالخان، چيرپين چيخ
ج ـ چوْخ‌دا منم دئييب اوًزونو اوًيمه

بوُ مئيداندان چيرپين چالخان، چيرپين چيخ

فَريك كيمي يوْلونماميش، قانادين

بوُ مئيداندان چيرپين چالخان، چيرپين چيخ

منله دئييشمه‌يه آز اوْلدون هله

صوًحبت اوْلدون هله ساز اوْلدون هله

اوًرده‌يه بنزه‌ين قاز اوْلدون هله

آتيل گوًله چيرپين چالخان، چيرپين چيخ

ج ـ فرهاد كيمي شيرينلره مزه‌سن

اينصاف ده‌ييل بوُ سوًزلري ازه‌سن

دريالاردا لعل گزيرسن، تزه‌سن

غواص اوْلسان چيرپين چالخان، چيرپين چيخ

آلماميش اليندن صدفلي سازين

قيشا اوْخشادارام چيچكلي يازين

بوُلود كسر قاباغيني، «آياز»ين

بوُ مئيداندان چيرپين چالخان، چيرپين چيخ

ج ـ زيميستاندا چيچك‌له‌نميش بير يازام

حقيقي سوًزلره اوٍركدن بازام

قاباغيمدا بوُلود اوْلسان، «آياز»ام

بوُ مئيداندان چيرپين چالخان، چيرپين چيخ

ضارافاتين دالي‌سي داوا اوْلماسا ياخشيدير، هاوا ده‌ييشيلير، يئني‌دن بئله دئييرلر:

هاردا اوْلسا چوٍروك صوًحبت چوٍروك سوًز

شيت گوًرنده‌سن گليرسن عاغليما

چوْبانلارين آرخاسينجا دوْلانان

ايت گوًرَنده، سن گليرسن عاغليما

ج ـ يئريشين ايتيريب يوْرقا يوٍرويَن

آت گوًرَنده سن گليرسن عاغليما

كوٍچه‌لرده بئكار ـ بئكار دوْلانان

لات گوًرَنده، سن گليرسن عاغليما

بوُ گوٍن گئچنلري يادا ساليرام

زامانين ايشينه حئيران قاليرام

كيم‌ده وارسا، مين توٍمنه آليرام

بيت گوًرَنده، سن گليرسن عاغليما

ج ـ اوًز سوًزومو گل قايتارما اوًزومه

آچ قوُلاغين ديقّت ائله سوًزومه

هاردا حئيران باخان اوْلسا اوٍزوٍمه

مات گوًرَنده، سن گليرسن عاغليما

«آياز»ا دئميشم اوْ يازسين دوٍزون

اللي‌يه دوُرماسان اوْخورام يوٍزون

يامان قيرميزي‌دير، اوُتانمير اوٍزون

چيت گوًرَنده، سن گليرسن عاغليما

ج ـ آراز ائولادييام سئل بالاسي‌يام

يايلاقلاردا اَسن يئل بالاسي‌يام

اصليمي دانميرام، ائل بالاسي‌يام

تات گوًرَنده، سن گليرسن عاغليما

سوًزلريمي جاوابلادين

اوُستادليغين اوْلدو بللي

گل باريشاق تانيش اوْلاق

سن يوٍز ياشا، من ايكي اللي

«خال ـ خالا»
شكيبي: وفاسيز ديلبره بئله سوًيله‌ديم

دوًيدورمه‌سين، ياناغيندا خال ـ خالا

پاك عشقيله آتسين موٍژگان اوْخونو

بو سينه‌مده لاپ دوًشه‌سين، خال ـ خالا

آياز: وفالي ديلبرين قلبينه دَيمه

دوًيدورسه‌ده ياناغيندا خال ـ خالا

قوْي ووُرسون سينه‌نه موٍژگان اوْخونو

يئر ساخلاسين اوٍره‌يينده، خال ـ خالا

شكيبي: اوْد آلميش بير داغدا چني نئينيرم

خرابا ده‌ييرماندا، دَني نئينيرم

بئله يارسيز اوًلسمع سني نئينيرم

چيخ گئت جهنّم اوْل، سني خال‌خالا

آياز: دوْستلوق ائديب ياري سندن آلسالار

ياري مندن، ياري سندن آلسالار

پوُل گوٍجويله، ياري سندن آلسالار

قيماگيلن محبّتين، خالخ آلا

شكيبي: اوًز عشقيمدن اوًز اوٍره‌ييم اوْد آلدي

حسرتيندن اليف قدديم، اوْ، دالدي

شكيبي كوًورلدي، بئله اوْد آلدي

من دوٍشدوم موُغانا، اوْدا خال ـ خالا

آياز: آي شكيبي بوْش گوًرونن اوْدالار

«آياز» اوْلسا، بوُلودلاردان اوْد آلار

اوًلنه‌دك بوُ درد بيزي، اوْدالار

من باخيم موُغانا، سنده خال ـ خالا

«بوُ شام سنه چوْخا باخار

و جاوابي»
اميد: آياز قارداش گيلئي‌لنمه اوُموددان

داشقين چاي‌دا ساكيت آخار دئمه‌ديم

ييرتيجي قوُرد ايلن قوْنوشانداسن

بير گوٍن سنه خايين چيخار دئمه‌ديم

آياز: دوْست دئييب دوْستونا خايين چيخانين

اوْخ باتسين گوًزونه اوْخ دئديم ـ دئديم

هر يالانچي تاماهكاري آلدادار

هله من ايديم كي يوْخ دئديم ـ دئديم

اميد: من بيل اوْ سئودييين ائولادين جاني

دئمه‌ديم دوْست ايلن، دوٍشماني تاني

يالتاق‌لا دوْست اوْلماق بير گوٍن اينساني

پئشمانليق الينده سيغار، دئمه‌ديم

آياز: دئدي قدملريز وار گوًزوم اوٍستده

دئديم نه ياخشي‌لا، نه مني پيسله

يالوار ايسته‌ييني آللاهدان ايسته

آج قارنين ائيله‌سين توْخ دئديم ـ دئديم

اميد: اوًزون اوُيدون نانجيبين فئلينه

شيرين ـ شيرين دوْستام دئين ديلينه

چاتماميشدان غم شله‌سين بئلينه

آغيرلاييب سني ييخار، دئمه‌ديم

آياز: دئديم مرد اوْغلانين تيكه‌سين يئييم

دئدي دوٍز چوًركدير، آرازدا بئييم

بير كره دئميشم، قوْي بيرده دئييم

بلكه اللي دفه يوْخ دئديم ـ دئديم

اميد: شاعير اوُمود ياخشي تانير آدامين

قلبينده‌دير سينديرماميش بادامين

سن اللاه يئيه‌نده عسگرين شامين

بوُ شام سنه چوْخا باخار، دئمه‌ديم

آياز: «آياز» دئيير سينديراندا بادامين

گوًردوم ساختاكاردي سنين آدامين

اميد سن يئيه‌نده عسگرين شامين

منده سندن اوْنا چوْخ دئديم ـ دئديم

«غم اوْغلوندان

گلن مكتوُب»
عوًمرونون باهاري گوًرمه‌سين خزان

سن تك صداقتين كاني ائل اوْغلو

هيجران يئلي توْخونماسين طبعينه

اَزل كي محبّت هاني، ائل اوْغلو

ياواش سسين سمالارا اوُجالسين

اوُلدوز ساياق قارانليقدان باج آلسين

ياشاديقجا قوْي ياشاسين قوْجالسين

ياخشي دوْستو، ياخشي تاني، ائل اوْغلو

ائل دوُرسون آرخاندا ائللي ياشا سن

بئل باغلا اوْبانا بئللي ياشا سن

من توًكدوم ساچيمي، تئللي ياشا سن

گوًروم خراب قالسين، (وان)
ي ائل اوْغلو

دَم آختارديم غملر مني بوٍرودو

يوْخسوللوغون آرخاسينجا سوٍرودو

درد اليندن ياد اوًلكه‌ده چوٍرودو

غم اوْغلونون، جاوان جاني، ائل اوْغلو

«ايستانبول و تبريز ياديگاري»
كيوان: قالدين ايستانبوُل‌دا داريخما دوْستوم

سايلي گوٍنلر باشا چاتار، گلرسن

هيجران چكن گوًزو ويصال آغلادار

آرزيلار اليندن توُتار، گلرسن

آياز: تبريزي اوًزومه وطن سئچميشم

اليم ايستانبولا چاتاندان قاباق

آرزيلار اوًنونده جاندان گئچميشم

بختيمين اوُلدوزو، ياتاندان قاباق

كيوان: گوًردويون شهردير هره بير حالدا

اينسانلار اينساندير يئتيشمير كالدا

سن‌سيز ياسا باتيب بيزيم ماحالدا

غريب‌ليك داشيني آتار، گلرسن

آياز: اوُزاقلاردان سوْروشورام حاللارين

مني يادا سالان صاف اينسانلارين

يارادانيم يئتيشديره كاللارين

ويجداني ـ غئيرتي آتاندان، قاباق

كيوان: بهمن
‌ده آختارير سني هر زامان

توْيلاردا گوًزوندن جار ائدير آلقان

ائل اوْغلو دئييبن آليشير (كيوان)

حسرتينده قلبيم ياتار، گلرسن

آياز: بهمن ـ بهمن‌ليين خلقه بيلديرير

آزين آغلاتسادا، چوْخون گوٍلدورور

بيليركي «آياز»ي بوُ درد اوًلدورور

حئسابي ايزمير
ده، باتاندان قاباق

«شاعير جلال و آياز»
جلال: دالغالي دنيزتك كوٍكره‌ير سينه‌ن

يوْل ساليب عوٍمّانا صنعتين آياز
سوًزدن لعل ياراتدين يايدين جهانا

پارلايير گوٍنش تك، شوًهرتين آياز
آياز: داشقين دريالارا بنزه‌ين طبعين

غواصين آختارير صنعتين جلال

سوًزلردن لعل ياردا خلق آراسيندا

ياييلسين دوٍنيايه، شوًهرتين جلال

جلال: صنعت اوْجاغيندا اوْدلو سوًزلرين

شكردن شيرين‌دير دادلي سوًزلرين

معنالي سوًزلرين آدلي سوًزلرين

دوٍشمه‌يير ديليندن ميلّتين آياز
آياز: آلوْولو يوُردومون كوًز آختاراني

آي قارا داغيمين اوًز آختاراني

اوْلوب اوًلكه‌ميزين سوًز آختاراني

دوٍشوبسن ديلينه ميلّتين جلال

جلال: سن چيچك آچيبسان گوٍللر ايچينده

شاعير كوًنلون گزير، ائللر ايچينده

طبعين چالخالانير گوًللر ايچينده

حكمتلر يارادير قوُدرتين آياز
آياز: ياخشي اينسانلاري ياماندان آيير

طبيعت ـ طبيعتي نه گوًزل سايير

ائلدن ايلهام آليب، اوْلوبسان شاعير

قوُدرتدن يارانيب، قوُدرتين جلال

جلال: جلال دئيير اكدين سوًز اوًلكه‌ميزده

گوًزل تانينيبسان دوٍز اوًلكه‌ميزده

باكي‌دا، شيروان‌دا، اوًز اوًلكه‌ميزده

موٍقدّس ساييلير، حوًرمتين آياز
دفتريني سوٍپو ائله توُت باشا

شمشير تك قلمين ايشله‌سين داشا

حوًرمت صاحيبي‌سن، حوًرمتلي ياشا

گتيردين «آياز»ينع حوًرمتين جلال

«زَليم خان موٍعلّيمه

جاواب»
زَليم خان: عوًمروم بوْيو دوُعاچي‌يام آي گوًزل

الله ‌سني پناهيندا ساخلاسين

اوْروج توُتوب نمازينا دوُرموشام

الله ‌سني پناهيندا ساخلاسين

آياز: آي زَليم‌خان، گوًزللري گوًزل ياز

الله ‌سني پناهيندا ساخلاسين

آخي، چيركينينده گوًزل‌لييي وار

الله ‌سني پناهيندا ساخلاسين

زَليم‌خان: هر قاشيندا قوُرآنين بير آيه‌سي

سئويلمك‌دير گوًزل‌ليين قايه‌سي

اوٍزريندن چكيلمه‌سين سايه‌سي

الله ‌سني پناهيندا ساخلاسين

آياز: گوًزللري چكيب باشا بنزدن

بعضي اوٍركلري داشا بنزدن

قوُرآنين آيه‌سين قاشا بنزدن

الله ‌سني پناهيندا ساخلاسين
زليم‌خان: من نه شاهام نه شاه‌ليقدا وزيرم

عشقين ايله درويش اوْلوب گزيرم

سندن اوًتري مسجيدلرده نَزيرم

الله ‌سني پناهيندا ساخلاسين

آياز: بئله‌سي ياخشي‌دير نه شاه نه وزير

گوًزللر عشقينده خيالين گزر

آپار مسجيدلرده مني قوْي نَزير

الله ‌سني پناهيندا ساخلاسين

زليم خان: نه تانري‌يام نه آللاهام نه دينم

ايجازه‌سيز نه دانيشام نه دينم

واقيف دئميش سن اي مكه‌م، مدينم

الله ‌سني پناهيندا ساخلاسين

آياز: ظاليم دوٍشمان نه دانيشا، نه دينه

هئچ بيلميريق قوُللوق ائدير، نه دينه

موٍقدّس كلبه‌جر مكّه، مدينه

الله ‌سني پناهيندا ساخلاسين

زليم خان: توُر داغيندا موُسي‌نين توُر عشقينه

محمدين آلنيندا نوُر عشقينه

قوُرآن ـ انجيل ـ توُرات ـ زبور عشقينه

الله ‌سني پناهيندا ساخلاسين

آياز: يالواريرام موُسي گئتديغي توُرا

محمدين آنينداكي اوْ، نوُرا

قوُرآن ـ اينجيل ـ توُرات بيرده زبوُرا

الله ‌سني پناهيندا ساخلاسين

زليم خان: سئوگي سوًزو عقيده‌دير اينام‌دير

سئون كس‌لر پئيغمبردير ايمام‌دير

بلكه بوُ گوٍن منيم عوًمروم تمام‌دير

الله ‌سني پناهيندا ساخلاسين

آياز: سئوگي‌لر داغيندا چيخاسان باشا
سئون كس‌لر ائيله‌سينلر تاماشا

آدين ياشاديقجا اوًزونده ياشا

الله ‌سني پناهيندا ساخلاسين

زليم خان: بئله گوٍلو هر گوٍلوستان بيتيرمز

هر توْرپاق‌دا بو نعمتي يئتيرمز

زليم‌خان‌سيز دوٍنيا بير شئي ايتيرمز

الله ‌سني پناهيندا ساخلاسين

آياز: هر گوٍلوستان بئله گوٍللو بيتيرمز

هر بير زامان زليم خانلار يئتيرمز

«آياز»سيزدا دوٍنيا بير شئي ايتيرمز

الله ‌سني پناهيندا ساخلاسين

«عاطيفه جاواب»
عاطف: آغ كاغيذ اوٍستونه قارا خط ايلن

گوًتورون يوْلداشلار آ، يازين دردي

دوُمان بوغ اوْلورموش گوٍنش ساچاندا

چني چوٍرودورموش آيازين دردي

آياز: وفاسيز دوٍنيانين دردين يازانلار

تاريخ واراغينا آ، يازين دردي

ايللر بوْيو دوُمان آلتدا قالماقدان

آشكارا چيخماقدير آيازين دردي

عاطف: زمانه‌نين چرخي دوًنور بئله‌سي

قار آلتيندا قالير كرم للَه‌سي

داشدان چيخير ياشيل يازين نفسي

بوٍلبولو آغلادير آ، يازين دردي

آياز: اوٍرك دوْستو گوًزلريمين گيله‌سي

سن اوْلدون درديمين دردين بيله‌سي

گوٍل ـ گوٍلسه بوٍلبوله قيشين چيله‌سي

بلكه‌ده آغلادير آ، يازين دردي

عاطف: قايغيلي گئجه‌ده گوًز آچمير سحر

اوٍره‌يي درد بوْغور بوْغازي قهر

(عاطف)ين يئدييين ائيله‌يير زهر

يوْلداشي ائل اوْغلو آيازين دردي

آياز: بوُ قدر چاغلاما آي عاطف يئتَر

چوْخ‌دا آچيخلاما گوًرسه‌نير خطر

دردينه باغليدير درديندن بئتر

بوُ يازيق ائل اوْغلو «آياز»ين دردي

«(راضي) ايله راضيلاشما»
راضي: حسرت كيتابين اوْخودوم آنجاق

قيشيم چيخدي يئنه گلدي آ، يازيم

گوًزلويورم سوْنكو اثرلريني

اوْدور دئديم ايسته‌ييمي آ، يازيم

آي مينم حوًرمتلي شاعير آيازيم

آياز: وطن حسرتينده ياشاييرام من
تاپيلمير درديمه چارا ها، يازيم

داها باهار عوًمروم پاييز آختارير

نه قيشيم بللي‌دير نه ده‌كي يازيم

آي شاعير راضي‌دان راضي آيازيم

راضي: باشدان باشا دوُيغو گوًردوم سوًزونده

گوًرونمزي من گوًرورم گوًزونده

دالغالانير سوًزن دنيز اوًزونده

سنه قوُربان چوْخلاريملا هم آزيم

آي مينم حوًرمتلي شاعير آيازيم

آياز: يازديقلاريم اينجه‌له‌نير گوًزوم‌ده

اوًز ايشيمده مات قالميشام اوًزوم‌ده

دوُيغولوسان دوُيغو گوًرسن سوًزوم‌ده

چوْخلاردان آيريليب مينم بوُ آزيم

آي شاعير راضي‌دان راضي آيازيم

راضي: حسرت يوْرغونويام قارا داغ، تكين

قارا باغ حسرتي، قارا داغ تكين

ساچلاريم بوْيانيب قارا، داغ تكين

حيات يوْللاريندا قوْيما آي، آزيم

آي مينم حوًرمتلي شاعير آيازيم

آياز: حسرت يوْرغونوندا قارا داغ كيمي

باغ داياق اوْلموشام قارا، داغ كيمي

قارا باغ قلبيمده قارا داغ، كيمي

هئچ اوْلارمي حقيقتدن آي، آزيم

آي شاعير راضي‌دان راضي آيازيم

راضي: راضي‌نين دوٍنيادا يوْخدور هئچ زادي

نه منم‌ليك نه دوًولتي نه آدي

شعري‌دير عشقي‌دير آغزينين دادي

بيرده محبّته واردي نييازيم

آي مينم حوًرمتلي شاعير آيازيم

آياز: بللي‌دير شعريندير آغزيندا دادين

اينجه اوٍركلردن سيلنمز آدين

بوُلود كوًلگه‌سينده قاليب هر زادين

منيم‌ده گوٍنشه واردير نييازيم

آي شاعير راضي‌دان راضي آيازيم
«آشيق سداله و جاوابي»
سداله ـ سن وطن بوٍلبولو وطن گوٍلوسن

خالقيمين شاعيري شعري ائل اوْغلو

تئللي ساز سينه‌مده داغلارا ساري

گل ائدك سئيراني سئيري، ائل اوْغلو

آياز ـ دوْغماجا يوُردومون اوًز آشيقي‌سن

آچ اوْخو يازديغيم شعري سداله

سازيندان بللي‌دير، سوًز آشيقي‌سن

سوًز ايچينده ائيله سئيري، سداله

سداله ـ سوًيله‌ديم درديمي دوْستوم آيازا

قلمين يازاندا حقيقت يازا

چال قوْيا داشلارا قايالار قازا

ضرردن تاپارام خئيري، ائل اوْغلو

آياز ـ عشقين يئتيشميشي كالدان شيرين‌دير

دردي پارچالايان خالدان شيرين‌دير

آجي ضرر منه بالدان شيرين‌دير

اوْلسا دوْستلاريما خئيري، سداله

سداله ـ عوًمروم تك ياريدان اوًتسه ياشين

آشيق سداله‌ني ساخلا، سيرداشين

يوْلوندا اوًلسه‌ده، ساغ اوْلسون باشين

قوْي قالسين يوُردوندا قئيري ائل اوْغلو

آياز ـ قيش گوًيلون آختارسين، يازديق
‌لاريمي

قلبيمي كوًكوٍندن، قازديق‌لاريمي

سنده اوْخوماسان، يازديق‌لاريمي

بير گوٍن اوْخوياجاق، قئيري سداله

«شاه‌مالي

و جاوابي»
شاه‌مالي ـ دريا طبعيم يئنه جوْشا جوْشدادير

ايسته‌ديم شعر يازام اوُستاد، آيازا

باهار اوْلجاق سئللر داشا ـ داشدادير

قيش سوْووشوب اوُميدوار چيخاق يازا

آياز ـ دريا طبعين هر نه قدر چوْشسادا

جوْشماغينا خئيلي يازام، شاه‌مالي

قلبينه ده‌يماغا راضي دئييم

سن قيش اوْلسان، منده يازام شاه‌مالي

شاه‌مالي ـ گوًردوم زمانه‌نين يوْخوش يئني‌شين
هرگيز بيلمك اوْلماز، قضانين ايشين

سيز گوًرون فله‌يين دوًنن گرديشين

مني ساليب خئيلي درين، دايازا

آياز ـ شعر طبعين وار داماريندا قانيندا

سوًزون گزسين، آريلارين شانيندا

سيزين كيمي اوُستاديلارين، يانيندا

البته كي من دايازام، شاه‌مالي

شاه‌مالي ـ چرخ فلك اَيري دوٍشوب گرديشه

دوٍزلوغو ائيله‌ييب اوًزوٍنه پئشه

دوٍز دوْلانان دوٍشمويه‌جك تشويشه

اينصاف اوْلماز شاعير دوٍز يوْلدان آزا

آياز ـ قلم آليب صاف كوًنلونو قانيبسان

دئميرم كي دوْغرو يوْلدان آزيبسان

مكتوُبوندا مني اوُستاد، يازيبسان

ايسته‌ييرسن منده يازام، شاه‌مالي؟

شاه‌مالي ـ (آورنده) چوْخدا سئومه جهاني

دئيَرلر بوُ دوٍنيا فاني‌دير، فاني

چكيبدير قوْينونا شاه و گئداني

اوُميدوار كي شاعير جاوابين يازا

آياز ـ تئز شاعير اوْلماغا آغزي سوْلانان

اينان موًعتاد اوْلور الي بوُلانان

بوُلودلارين دالداسيندا دوْلانان

سن نه بيلدين، من «آياز»ام، شاه‌مالي

ابوالفضل (سن‌سيز)ين مكتوُبو و جاوابي تاريخ 2001 ميلادي‌نين اوّل آيلاريندا آياز ائل اوْغلو و ابوالفضل (سن‌سيز)ين آليش وئريش ايشلري ايستانبول‌دا اوْلور، بير ائو كيرايه توُتوب برابر قوُربته داوام ائدركن، آيازين ايرانا دوًنوش زاماني يئتيشير، هله‌ليك دئيه (سن‌سيز)دن آيريلير، اوْ گوًزلليك‌ده ائو (سن‌سيز) قارا زيندان اوْلور قلمي آليب ايلنه بئله گيلايه يازير تلفوْن و يا نامه واسيطه‌سيله آيازين قوُلاغينا چاتديرير.

«سن‌سيز»
سنده‌ده اعتيبار يوْخ‌ايميش دئمك

نه تئز محبّتدن دوْيدون ائل اوْغلو

منيمله برابر قالديغين ائوي

اوًنومده يوُرد يئري قوْيدون ائل اوْغلو

آياز

قيش‌دا تئللرينه قار دوْلاشسادا

عشقين باهارسيز قوْيماز اوٍره‌ييم

گوًزلريم گوًزوندن اوُزاقلاشسادا

گوًروش سوُرفاسيندان دوْيماز اوٍره‌ييم

سن‌سيز

گوًزلر دوْلور باخ آغلاغان گوًز كيمي

كوًزردندي سينه‌م اوْلدو كوًز كيمي

كيتابين‌لا دانيشارام سوًز كيمي

مرحم‌سيز يارامي سوْيدون ائل اوْغلو

آياز

كوًنلومون آيناسين اوْردا ساخلاسان

معنالي سوًزلرين توْردا ساخلاسان

آلاولي سينه‌مي قوْردا ساخلاسان

كوًزه دوًن گئيديرر سوْيماز اوٍره‌ييم

سن‌سيز

غريب يئرده چكير بلالي باشيم

آخي (سن‌سيز) اوْلوب غملر يوْلداشيم

بير دفتريم بير قلم‌دير سيرداشيم

باغريمي كوًكوندن اوْيدون ائل اوْغلو

آياز

بير طبيب الينده يارالي باغريم

درمان‌سيز باغيرير چارالي باغريم

سن‌سيز ائل اوْغلو تك قارالي باغريم

اوًزو اوْيولماسا اوْيماز اوٍره‌ييم

«آشيق سخاوتين مكتوُبو و جاوابي»
سخاوت

شهريار يوُردونون شاعير بالاسي

ياز منيم درديمي ياز آياز ايندي

نغمه‌لي بوٍلبولون آي شيرين ديلي

سينه‌مده باغيرير ساز آياز ايندي

آياز

هر يئتَن البته قلم گوًتوروب

دوْشوٍبدو عالمه يازا ـ ياز ايندي

زامانيندا يازيلاجاق كيتابا

آشيق‌سان درديني سازا ياز ايندي

سخاوت

يازيب ياراتديغين ديللرده قالدي

ياييل‌دير اوًلكه‌يه ائللرده قالدي

سازلاردا دانيشان تئللرده قالدي

ياندير اوٍركلري آز، آياز ايندي

آياز

آچميشام سينه‌مي ائل قاييل‌سادا

ياخشي ساييل‌سادا، پيس ساييل‌سادا

يازديغيم اثرلر چوْخ ياييل‌سادا

شاعيرليق پاييمي آزا، ياز ايندي

سخاوت

سخاوت زحمتين گئتمه‌سين هدَر

سنينده قلبيندن سيلينسين كدَر

يايين زحمتيني پاييز گوًرسه‌ده

قيش‌دان اوُزاق گزن ياز، آياز ايندي

آياز

گل گئتميياق نادانلارين حئسابين

قبوُل ائتمه‌نيلر قوْي تاپسين بابين

كوٍسدورموشدون سخاوتين جاوابين

قيشدا يازانمادين ياز آياز ايندي

«نجف‌لي قدرت يازير»
(كوًنول آيناسي) ايله (حسرت يوْرغونو)ن

باخ يازان اللرين وار اوْلسون آياز

قلبيندن گئچه‌ني دوُيورام اينان

يارادانيم سنه يار اوْلسون آياز

حقيقي سوًز يازيب ياي‌ سن ائللره

آياز ائل اوْغلو تك پاي‌سان ائللره

قارانليق گئجه‌ده آي‌سان ائللره

گوٍنش‌سيز گوٍندوزه عار اوْلسون آياز

ساغ ديلرَم قوُدرتيمدن من سني

شاد ياشاتسين شوًهرت سني شأن سني

بوٍروسه‌ده غملي دوُمان چن سني

قوْي باشين آغارسين قار اوْلسون آياز

«هر اوْجاقدان بير كوًز»
اسماعيل قنبري ـ گوٍن‌اوْرتادان سوًنر كيشي اوْلانلار

هئچ بير آغ ساققالدان، يوْل قبول ائتمير

زامان چوًنوب آل وئر اوْلوب هجمت

آغاني ضامينه، قوْل قبول ائتمير

شكيبي ـ بئلي اوٍسته دوٍشوب، زوْر دئيير باغا

باخ نهنگه تَپيك آتير، قوُرباغا

يوُمورتادان توٍك قيرخانلار، آي آغا

گاميشين گوًنوندن، زوْل قبول ائتمير

درداوْغلو ـ ياغ حوًكمدار اوْلوب، قند ايسه وزير

صابون اياق توُتوب گوًر نئجه تَزير

بازاردان ال گليب، ائوده جيب گزير

سپه چك آختارير، پوُل قبول ائتمير

آياز ـ بير يئره توْپلادي پيشيكلر هوُشون

انباردان اياغين، كسديلر موُشون

عقاب چاي اوٍستونده اوْ بير جوٍت قوُشون

داي بئلي خاملاييب، چوًل قبول ائتمير

دوْكتور تتقون ـ گوٍنو ـ گوٍنون درد آغاجيم اوُجالار

اوٍره‌ييم اوْد توُتار، گوًز ياشين جالار

قريبه زاماندير، پوُللو قوْجالار

قيزا يئر يهله‌يير، دوُل قبول ائتمير

آشيق قافار ـ فيكر ائله‌مه داشان چايلار، دوُرولوب

يوْلچو يوْلدا خسته‌له‌نيب، يوْرولوب

آغاجلارين كوًلگه‌سينه ووُرولوب

ايسته‌يير دينجه‌له، كول قبول ائتمير

گل احمد ـ چرخ فلك آغلار قوْيوب گوًزومو

بوُ دوٍنيادا گوٍلدورمه‌دي اوٍزومو

منيم بوُ اينادان دوُرو سوًزومو

عاغيللي درك ائدير، خوْل قبوُل ائتمير

اميد ـ بير الين يئرينه اوُزانير اوٍچ ال

اينسان بير ـ بيرينه يارادير هه‌جل

آتادان ـ بابادان گر اوْلان كئچل

پاپاغا يالوارير، تئل قبول ائتمير

نجف بالابانچي ـ دئيه‌نده نامرده قانانين سوًزو
آتالار بوُ يوْلدا چوْخ دئييب دوٍزو

اَيري يوْل گئده‌ني گوًسترير گوًزو

ساغ‌دا قبول ائتسه، سوْل قبول ائتمير

شكيبي ـ شكيبي كوًنوللر اوْلوبدو ووُلقان

دئشيلسه دوٍنياني بوٍرويرمي قان

سينيق قوْلو آسلاماغا آي اينسان

بوْيون مينّت چكير، قوْل قبول ائتمير

«مكتوُبلاشما»
توتقون: نه‌لر گئچير اوٍره‌ييندن

باخ دوْيورام، ببه‌ييندن

ايتگين آرزي ديله‌ييندن

گيلئيله‌نير، باخيشلارين

آياز: آرالي گزديكجه سندن

قارا ساچيم اوْلو دَن ـ دَن

گوًرورم سنين‌ده مندن

گيلئيله‌نير، باخيشلارين

توتقون: ايگيدلرين اوْجاغيندان

سهند، ساوالان داغيندان

آنالارين دوْداغيندان

سوًز ديله‌نير، باخيشلارين

آياز: سهندينه، يار آختاران

ساوالاندا قار آختاران

آي يوْخ يئردن، وار آختارن

سوًز ديله‌نير، باخيشلارين

توتقون: ظوٍلمون بئلي بوٍكولنده
دانين يئري سوًكولنده

اوُفوقلردن بيزيم كنده

هئي چيله‌نير، باخيشلارين

�ـ چور = قوْيونون قيچيندا اوْلان عاشيق اوْيونودير 


� ـ قور = كوٍل ايچينده گوًرونمه‌ين كوًز


� ـ تركيه ـ نين ايزمير شهرينده آياز ائل اوْغلونون آلاجاغي اوْلور، بير خئيلي زامان اوٍستوندن گئچندن سوْنرا گئدير، آدام دئيير كي اوْن‌مين دوْلار بير پوُل دَييل كي هله صبر ائله وئرَرم نييه بو قدر ناراحات‌سان...!!


� ـ شالاكي = چوْبان بوٍرونجه‌يي


� ـ سيراقيبين = رقيب‌لرين 


� ـ زيروه‌سينده آس كندي اوْلان گوٍللو ـ چيچك‌لي شئيور داغي قاراداغ ماهاليندا اهر ايله كليبر آراسيندا يئرله‌شير.


� ـ طارم ماحالينا باغلي اوْلان (قار قولو چم)ده آشيق ارسلان دوْستي بو حاديثه‌ني گوًروب توْي قوُرتاراندان سوْنرا گليب آياز ائل اوْغلونا تعريف‌له‌دي.


� ـ موٍلوك = اسكندر طالبي و آشيق بهمن قربان‌زاده‌يلن كندلرينين آدي‌دير. و آياز بوُ شعري رحمت‌ليك بهمن وطن‌اوْغلونا نظره اوْلاراق يازميشدير، آشاغيدا بير بندي گتيريرم كي ائرمني‌لر داواسيندا يازميشدير 


وطن باشا چوْخ ايش گلر 


باش اَيمه باشين ساغ اوْلسون


بئشين اوًلسه بئشين قالار 


اوْ قالان بئشين ساغ اوْلسون


� ـ هَره‌كه = توٍركييه‌نين شهرلريندن بيريدير. 


� ـ 29 ياشيندا باشلاري بير ـ بيرينه ياپيشيق ايكي باجيني بوٍتون دوٍنيا دوْقتورلاري عمل اتاقيندا آييرسالاردا اوْنلار آيريلماييب ابدييته قوْوشدو لاله و لادن، اوًلوم تاريخي 17/4/82


� ـ وان = توٍركييه‌نين شهرلريندن بيري‌دير، شاعيرين تيجارتده چوْخلو ضرري اوْلور، ائله اوْنا گوًره ده ايرانا طرف الي   قاييدير


� ـ آشيق بهمن قربانزاده 


� ـ ايزمير = توٍركييه‌نين بوًيوٍك شهرلريندن بيريدير. 


� ـ يازديق = دريا ساحيلي، و داغلاردا چمنزار بير يئردير. 





